
Útdráttur 

Í þessari ritgerð er fjallað um störf eins þroskaþjálfa innan Borgarbyggðar en hann gegnir 

annars vegar starfi sem ráðgjafaþroskaþjálfi og hinsvegar sem forstöðumaður verndaðs 

vinnustaðar. Markmið ritgerðarinnar var að varpa ljósi á nokkur af þeim fjölbreyttu 

störfum sem þroskaþjálfar sinna og þá þekkingu sem þeir þurfa að hafa, auk þess að 

skoða viðhorf til menntunar og starfa þroskaþjálfa í Borgarbyggð. Þá var markmiðið einnig 

að varpa ljósi á þjónustu við fatlað fólk innan Borgarbyggðar, þá stefnu sem fylgt er og 

hvernig þroskaþjálfinn tengist þeirri þjónustu. 

Við ritun þessarar ritgerðar voru notaðar fyrirliggjandi heimildir um þróun 

þroskaþjálfastarfsins og þeirrar hugmyndafræði sem að liggur þar að baki. Einnig voru 

tekin viðtöl við þroskaþjálfann og þá sem tengdust hans störfum en það voru yfirmenn 

innan ráðhúss Borgarbyggðar, fræðslustjóri og forstöðumaður búsetuþjónustu.  

Niðurstöður leiddu það í ljós að ekki er mikil þekking á menntun og störfum þroskaþjálfa. 

Ennfremur virðist skorta skilning á málefnum fatlaðs fólks. Ekki ber á fordómum í garð 

þroskaþjálfa eða fatlaðs fólks, heldur er einungis skortur á þekkingu á nútímalegri 

hugmyndafræði í málefnum fatlaðs fólks. 

Út frá niðurstöðum má álykta að gera þurfi átak í að gera fötluðu fólki kleift að tjá 

skoðanir sínar og álit, og byggja þar á nútímalegri hugmyndafræði um 

sjálfsákvörðunarrétt og mannréttindi fólks. Þar getur þekking og hugmyndafræði 

þroskaþjálfa komið að góðum notum.  

Þegar nálgast skrif lokaritgerðar fara taugarnar hjá nemum vægast sagt að titra og er ég 

engin undantekning. Er námið hófst virtist ritun lokaverkefnis fjarlæg en á svo skömmum 

tíma var komið að því og þrátt fyrir taugatitring þá hófst þetta að lokum. Ég vil þakka 

ráðgjafaþroskaþjálfa Borgarbyggðar fyrir að veita mér aðgang og þekkingu á sínu starfi, og 

einnig þeim sem veittu mér viðtöl til að fá betri þekkingu á þjónustu Borgarbyggðar. Þá vil 

ég þakka Fanneyju Þorkelsdóttur fyrir ráðleggingar í tengslum við ritun ritgerðarinnar, 

sem og fjölskyldu minni fyrir alla aðstoð og þolinmæði við mig meðan á gerð 

lokaritgerðarinnar stóð.  

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

1 Inngangur 

 

Ritgerð þessi fjallar um störf eins þroskaþjálfa innan Borgarbyggðar og stöðu fatlaðs fólks 

þar.  Þroskaþjálfinn sem um ræðir í þessari ritgerð hefur á herðum sínum tvö mismunandi 

störf sem eru stór í sniðum og því mikið sem hann þarf að hafa þekkingu á til að geta sinnt 

þeim til fullnustu. Það var því lagt upp með þá spurningu í hverju nákvæmlega störf hans 

fælust. Skoðað verður vel í hverju störf hans felast, hvaða lögum og reglugerðum hann 

þarf að hafa þekkingu á og starfar eftir og hver aðstaða þroskaþjálfans er í sveitarfélaginu. 

Menntun, hugmyndafræði og störf þroskaþjálfa hafa þróast mikið í gegnum árin samhliða 

málefnum fatlaðs fólks en þróun skilnings annarra á þessum atriðum hefur ef til vill ekki 

fylgt með. Því verður staða fatlaðs fólks innan Borgarbyggðar einnig skoðuð. 

 Um þessar mundir er þó umræddur þroskaþjálfi í 50% fæðingarorlofi og hefur einungis 

tekið við öðru starfinu aftur og því var fenginn annar þroskaþjálfi til að leysa af á hinum 

vettvangnum. 

Áhugi á efninu vaknaði er höfundur sótti vettvangsnám vorið 2015 á tveimur mismunandi 

stöðum, en sami þroskaþjálfinn starfaði á þeim báðum. Þetta voru ráðhús Borgarbyggðar 

annars vegar, þar sem þroskaþjálfinn starfar sem ráðgjafaþroskaþjálfi, og svo verndaður 

vinnustaður þar sem þroskaþjálfinn var forstöðumaður. Mikil ábyrgð fylgir báðum 

störfum, sem þýðir mikla ábyrgð sem á að fylgja einni manneskju, og því þótti mér 

áhugavert að kynna mér þau betur. Ritgerðinni er ætlað að varpa ljósi á þau störf sem 

umræddur þroskaþjálfi sinnir, eftir hvaða lögum og reglum hann starfar og hvaða faglegu 

ábyrgð hann ber, auk þess að skoða skilning á starfi og menntun þroskaþjálfa innan 

Borgarbyggðar. Þá er ritgerðinni einnig ætlað að varpa ljósi á stöðu fatlaðs fólks innan 

Borgarbyggðar. 

Til að afla upplýsinga voru tekin viðtöl við þroskaþjálfann sem um ræðir, sem og 

afleysingarþroskaþjálfann. Þá voru tekin viðtöl við aðra sem tengdust starfinu eins og 

yfirmann þroskaþjálfans, fræðslustjóra og forstöðumann búsetuþjónustunnar í 

Borgarbyggð. Einnig voru notuð skjöl frá þroskaþjálfanum, starfslýsing hans á hvorum 

vettvangi fyrir sig og ársskýrsla Borgarbyggðar fyrir árið 2014. Einnig voru notuð skjöl frá 

Borgarbyggð sem má finna á heimasíðu sveitarfélagsins. 

Til að varpa ljósi á störf þroskaþjálfa er byrjað á að fjalla um sögulega þróun í málefnum 

fatlaðs fólks og menntun og störfum þroskaþjálfa. Síðan verður fjallað um þjónustuna í 

Borgarbyggð og störf þroskaþjálfa þar. Að lokum verður farið yfir viðtölin og niðurstöður 

þeirra. 

2 Söguleg þróun 

 

Í dag starfa þroskaþjálfar á breiðum vettvangi í mörgum mismunandi störfum en þannig 

hefur það ekki alltaf verið. Til að setja megi störf ráðgjafaþroskaþjálfa Borgarbyggðar í 

samhengi við stöðu málaflokks fatlaðs fólks í dag verður hér byrjað á að fjalla um sögulega 

þróun í málefnum fatlaðs fólks. Þá er fjallað um þróun þroskaþjálfastarfsins, sem er 

samofin málefnum fatlaðs fólks. 

2.1 Saga fatlaðs fólks 

 

Frá 1900 og fram yfir seinni heimsstyrjöldina einkenndist öll umræða og framkvæmdir í 

málefnum fatlaðs fólks af erfðaótta sem birtist hvað skýrast í mannkynbótastefnunni. Þeir 

sem aðhylltust mannkynbótastefnuna trúðu því að óæskilegir eiginleikar, eins og fötlun, 

drykkjusýki og geðsjúkdómar, gengu í erfðir. Samkvæmt því voru meðfæddir gallar 

orsakavaldar að fötlun og miklar líkur voru taldar á því að fatlað fólk eignaðist einungis 

fötluð börn. Fatlaðir karlmenn voru álitnir líklegri til að verða afbrotamenn og talið var að 

ef fatlað fólk fjölgaði sér myndi það stuðla að „hnignun“ þjóðar. Þetta viðhorf varð til þess 

að sólarhringsstofnanir voru stofnaðar, helst á afskekktum svæðum, og fatlað fólk var gert 

ófrjótt án nokkurs tillits til skoðana þeirra eða langana. Í raun er þó ekki hægt að segja að 

þetta hafi verið alfarið vegna mannkynbótastefnunnar, heldur var samfélagið í raun ekki 

tilbúið að hugsa um fatlað fólk og aðbúnaður var slæmur og því taldi fólk að stofnanir 

væru besta lausnin. Til ársins 1936 voru engin sérstök lög varðandi fatlað fólk en það ár 

voru sett lög um fávitahæli sem gerðu ráð fyrir að öll þjónusta við fatlað fólk færi fram 

innan stofnana eins og fávitahæla sem voru sólarhringsstofnanir síns tíma. Allar slíkar 

stofnanir áttu að vera fyrir utan venjulega byggð og var það gert til að aðgreina fatlað fólk 

frá ófötluðu fólki, þar sem heilbrigði kynstofnins þótti ógnað með „afbrigðileika“ fatlaðs 

fólks. Þá voru sett lög sem heimiluðu ófrjósemisaðgerðir og fóstureyðingar á fötluðu fólki 

sem og lög sem meinuðu fötluðu fólki að ganga í hjónaband (Frumvarp til laga um 

fávitastofnanir, þingskjal nr. 138/1935; Guðrún V. Stefánsdóttir, 2008; 2010).  

2.1.1 Læknisfræðilegur skilningur 

Í raun lituðust allar framkvæmdir og athafnir tengdar fötluðu fólki af þeim 

læknisfræðilega skilningi á fötlun sem var ríkjandi á þessum tíma, samhliða 

mannkynbótastefnunni. Sá skilningur sem lá að baki grundvallaðist á læknisfræði sem leit 

á fötlun sem andstæðu þess sem var heilbrigt og eðlilegt. Áhersla var lögð á að greina 

líkamleg eða andleg afbrigði eða skerðingu og veita ráðgjöf um meðhöndlun, meðferð, 

endurhæfingu eða umönnun. Fötlun taldist því til harmleiks og var talin ástæða allra 

erfiðleika einstaklingsins og lítið tekið tillit til áhrifa umhverfis eða aðstæðna hans. Þeir 

erfiðleikar sem fylgdu fötluninni gerðu því einstaklinginn, samkvæmt þessum skilningi, 

háðan öðrum og fórnarlamb fötlunar sinnar (Rannveig Traustadóttir, 2003).  Samkvæmt 

þessu áttu þeir einstaklingar sem fæddust með fötlun erfitt með að framkvæma athafnir 

sem töldust eðlilegar og þar af leiðandi var talið að þeir ættu erfitt með að mæta þeim 

samfélagsstöðlum sem settir voru með tilheyrandi æskilegum hlutverkum hvers 

einstaklings, til dæmis hvað varðaði atvinnu eða foreldrahlutverk. Fötlun einstaklingsins 

var talin hans vandamál, hann fæddist með tiltekna skerðingu og eina leiðin til að 

meðhöndla hana og fötlunina sem af henni hlaust var með því að reyna að lækna 

einstaklinginn eða finna hlutverk sem hann átti að ganga í, óháð eigin vilja og löngunum, 

og voru þau almennt talin minna virði en önnur hlutverk í samfélaginu (Priestley, 2003).  

Þrátt fyrir að ýmislegt hafi breyst til batnaðar endurspeglast læknisfræðilega sjónarhornið 

á fötlun enn í dag í ICF-flokkunarkerfinu sem er notað, en þar er fólk flokkað eftir fötlun 

sinni. Fengnir eru sérfræðingar til að greina fötlun fólks, sem fær svo þjónustu út frá 

þessari flokkun. Ef fatlað fólk fær ekki þessa greiningu fær það ekki þjónustu, svo sjá má 

að enn í dag er víða haldið í gömul sjónarhorn (Guðrún V. Stefánsdóttir, 2008). 

Árið 1967 komu fram ný lög sem gerðu ráð fyrir að ein stofnun, Kópavogshæli, yrði 

aðalstofnun ríkisins hvað varðaði þjónustu við fatlað fólk, eða fávita eins og stóð í 

lögunum þá. Kópavogshæli sá líka um að mennta fólk er starfaði með fötluðu fólki, eins og 

nánar er fjallað um í í kaflanum um sögu þroskaþjálfa hér fyrir neðan. Ekki breyttist mikið 

annað með þessum lögum hvað varðaði hugmyndafræði varðandi fatlað fólk og störf í 

kringum það (Lög um fávitastofnanir nr. 53/1967).  

2.1.2 Hugmyndafræði um eðlilegt líf og samfélagsþátttöku 

Þáttaskil urðu í sögu fatlaðs fólks árið 1976 þegar landssamtökin Þroskahjálp voru 

stofnuð,  en þau eru hagsmunasamtök fatlaðs fólks. Fljótlega eftir stofnun samtakanna 

fóru þau að hafa stýrandi áhrif á alla lagasetningu og umræðu um fatlað fólk. Árið 1979 

voru svo sett tímamótalög, lög um aðstoð við þroskahefta, hvað varðar þjónustu við fatlað 

fólk en þar var í fyrsta skipti gert ráð fyrir þjónustu við fatlað fólk úti í samfélaginu en ekki 

bara inn á stofnunum. Samhliða þeirri lagasetningu fór sú krafa að verða háværari að 

stjórnvöld gerðu fötluðu fólki kleift að lifa mannsæmandi lífi. Á sama tíma fór að bera á 

fagvæðingu í málum fatlaðs fólks og algengara varð að menntað fólk starfaði í 

málaflokknum og talaði fyrir hönd þeirra á opinberum vettvangi (Hilma Gunnarsdóttir, 

2009). Einnig var lögð áhersla á það með tilkomu þessara laga að sinna fötluðu fólki á 

almennum stofnunum eins og unnt var, en ekki inni á altækum stofnunum eins og var til 

siðs áður fyrr. Hugmyndafræðin á þessum tíma einkenndist af því að laga þyrfti fatlað fólk 

að samfélaginu en ekki samfélagið að fólkinu. Stefnubreyting varð þó með þessum 

tímamótalögum, sem varð svo grundvöllur allrar síðari lagasetningar (Guðrún V. 

Stefánsdóttir, 2012).  

Með breyttu viðmót gagnvart fötluðu fólki og réttindabaráttu þess, og með auknum 

umræðum um fatlað fólk komu fram ný hugtök og fræðimenn fóru að athuga hvort til 

væri sameiginlegur skilningur á fötlun. Sænski félagsfræðingurinn Bengt Nirje og Daninn 

Niels Erik Bank-Mikkelsen voru brautryðjendur á þessu sviði en þeir komu fyrstir manna 

fram með hugtökin „eðlilegt líf“ og „samfélagsþátttaka“.  Nirje lagði á það áherslu í 

skilgreiningu sinni að líf fatlaðs fólks ætti að vera sem líkast lífi annarra í samfélaginu. 

Hann átti þó ekki við að  breyta ætti fötluðu fólki heldur aðlaga umhverfi og lífsskilyrði 

þeirra svo þau yrðu sem líkust þeim er tíðkuðust í þjóðfélaginu. Mikilvægt var samkvæmt 

Nirje að fatlað fólk fengi notið sömu réttinda og virðingar rétt eins og aðrir í samfélaginu. 

Samkvæmt Bank-Mikkelesen var grundvallarsjónarmið hugmynda varðandi eðlilegt líf og 

samfélagsþátttöku að fatlað fólk ætti sömu kröfu á almenn réttindi og aðrir í samfélaginu, 

og til að sá réttur yrði að veruleika yrði framkvæmd hugmyndanna að eiga sér stað í 

almennri þjónustu en ekki inni á stofnunum (Margrét Margeirsdóttir, 2001; Guðrún V. 

Stefánsdóttir, 2008).  

Hugmyndir Nirje og Bank-Mikkelesen breiddust út um Norðurlöndin og til Bandaríkjanna 

þar sem greinar þeirra fengu umfjöllun í ritinu Changing patterns in residental service for 

the mentally retarded, sem var ritstýrt af Wolf Wolfensberger og Robert B. Kugel (1969.) 

Wolfensberger útfærði norrænu hugmyndirnar á nýjan hátt og gaf þeim nafnið 

„gildisaukandi félagsleg hlutverk“ en hans hugmyndir áttu ekki einungis við fatlað fólk eins 

og hjá Nirje og Bank-Mikkelsen, heldur náðu til allra minnihlutahópa. Hugmyndir hans fólu 

í sér að gefa fólki vel metin félagsleg hlutverk í þeim tilgangi að breyta viðhorfum 

samfélagsins til  fólksins í þessum minnihlutahópum sem og viðhorfum einstaklinganna til 

sjálfs síns. Fólk í þessum minnihlutahópum á það á hættu að einangrast frá samfélaginu, 

sem getur leitt til skorts á sjálfstrausti og þess að einstaklingurinn fari að horfa á sjálfan sig 

í gegnum augu þess samfélags sem kann ekki að meta hann. Því eru þessi gildisaukandi 

félagslegu hlutverk svo mikilvæg hjá Wolfenberger (Guðrún V. Stefánsdóttir, 2008). 

 

2.1.3 Félagsleg sjónarhorn á fötlun 

Hugmyndafræðin varðandi eðlilegt líf og samfélagsþátttöku er hluti af sögulegri þróun í 

málefnum fatlaðs fólks, og út frá henni fór að bera á félagslegum skilningi á fötlun. 

Samkvæmt honum er fólk fatlað út af þeim hindrunum sem það mætir í samfélaginu og er 

fötlun þannig afleiðing þeirrar undirokunar sem einkennir tengsl milli þeirra fötluðu í 

samfélaginu og þeirra ófötluðu. Þetta sjónarhorn hafnar þeirri hugmynd, sem einkenndi 

læknisfræðilega skilninginn, að skerðing leiði af sér fötlun heldur segir ástæðuna fyrir því 

að fólk sé talið fatlað þá að fyrirkomulag samfélagsins sé ekki gert fyrir þarfir fólks sem býr 

við skerðingu heldur þess fólks sem býr ekki við neina skerðingu, þar sem það er 

auðveldara að skipuleggja samfélagið út frá þeim einstaklingum (Rannveig Traustadóttir, 

2006).  

Fram hafa komið mörg og mismunandi félagsleg sjónarhorn á fötlun. Róttækast og 

umdeildast er hið svokallaða breska félagslega líkan um fötlun. Þá hefur einnig verið 

umræða á Norðurlöndum um hinn svokallaða norræna tengslaskilning á fötlun sem telst 

til félagslegra sjónarhorna (Rannveig Traustadóttir,2006). Hér á eftir verður fjallað um 

þessi sjónarhorn. 

2.1.3.1 Breska félagslega líkanið 

Í kjölfar réttindabaráttu fatlaðs fólks og hagsmunasamtaka fatlaðs fólks kom  breska 

félagslega líkanið fram. Þar er því ekki neitað að einstaklingar lifi með einhverri skerðingu, 

en það er hinsvegar litið svo á að það sé ekki skerðingin sem slík sem valdi fötluninni 

heldur þær hindranir sem fatlað fólk mætir í samfélaginu. Fötlunin er þannig afleiðing af 

því að ekki er tekið tillit til skerðingarinnar. Þetta tillitsleysi orsakar hindranir sem valda 

því að fatlað fólk einangrast og getur ekki tekið þátt í samfélaginu, sem aftur eykur fötlun 

þeirra. Ef samfélagið gerði hins vegar ráð fyrir því að ekki séu allir einstaklingar eins þá 

myndi þessum hindrunum fækka og þar af leiðandi hefði skerðingin ekki sömu áhrif á líf 

þessara einstaklinga sem fyrir vikið yrðu minna fatlaðir í augum samfélagsins (Priestley, 

2003). Samkvæmt þessu félagslega líkani er því „skerðingin“ líkamlegi eða andlegi 

þátturinn og „fötlunin“ þær takmarkanir sem fatlað fólk mætir vegna samfélagslegra 

hindrana. Fötlunin kemur einungis vegna hindrana í samfélaginu og þeirra viðhorfa sem 

fatlað fólk hefur mætt og leiða til einangrunar. Í breska félagslega líkaninu. sem og 

norræna tengslasjónarhorninu, er lögð áhersla á að fatlað fólk sé hluti af mannlegum 

fjölbreytileika og beri að virða það til jafns við aðra. (Guðrún V. Stefánsdóttir, 2008). 

Helsta gagnrýnin á breska félagslega líkanið er að aðallega er þar fjallað um fólk með 

líkamlegar skerðingar og umhverfisþætti og aðgengi. Ekki er eins mikið fjallað um 

einstaklinga með þroskahömlun og aðgengi þeirra að samfélaginu og auðlesnum 

upplýsingum (Guðrún V. Stefánsdóttir, 2008) . 

2.1.3.2 Norræni tengslaskilningurinn 

Hugmyndafræðin að baki eðlilegu lífi og samfélagsþátttöku varð að grundvelli norræna 

tengslaskilningsins sem einkennist af þremur atriðum. Hið fyrsta er að fötlun er skilgreind 

sem misvægi milli krafa samfélagsins og færni einstaklingsins, sem orsakast af því að 

samfélagið gerir ekki ráð fyrir mannlegum fjölbreytileika. Annað atriði er að fötlun er 

aðstæðubundin, þ.e. aðstæður verða til þess að fólk verður fatlað og fötlunin getur 

þannig orðið til vegna umhverfisþátta en ekki einungis vegna skerðingar einstaklingsins. 

Þriðja og síðasta atriðið er að fötlun er afstæð. Allar skilgreiningar á þeim þáttum sem 

verða til þess að fólk teljist fatlað eru félagslega ákvarðaðar. Hvatt er til umræðu um 

fjölbreytileika samfélagsins og bent er á að samfélagið verði að gera ráð fyrir öllum 

meðlimum sínum, ekki einungis þeim ófötluðu (Guðrún V. Stefánsdóttir, 2008). 

2.1.3.3 Valdefling 

Á sama tíma og hugmyndafræðin þróaðist og breyttist með réttindabaráttu fatlaðs fólks 

kom hugtakið valdefling fram. Hugtakið valdefling (e.empowerment) hefur verið 

viðfangsefni margra fræðismanna og hefur verið túlkað á marga mismunandi vegu innan 

ólíkra fræðasviða og því er engin ein túlkun rétt. Ástæða þess að hugtak þetta er svo 

flókið í meðförum er sú að uppruni þess er ekki bundinn einum stað heldur á það sér víða 

uppruna. Sökum þess hversu flókið hugtakið er telja sumir það auðveldara að skilgreina 

þá hluti sem hindra valdeflingu, frekar en valdeflinguna sjálfa. Þó er almennt talið innan 

félagsvísinda að hugtak þetta snúist í grundvallaratriðum um þá hugmynd að fólk nái 

stjórn yfir sínu eigin lífi. Þegar hugtakið er notað í tengslum við fatlað fólk þá er rætt um 

að valdefling felist meðal annars í því að það sé talið sérfræðingar í eigin þörfum og hafi 

því vald til að skilgreina líf sitt, langanir og þrár. Þá séu fatlaðir einstaklingar fullfærir um 

að taka ákvarðanir um eigið líf, óháð vilja og þarfa annarra en þeirra eigin. Til að valdefling 

geti átt sér stað þarf að breyta aðstæðum og umhverfi einstaklinga til að gera þeim kleift 

að ná tökum á sínu eigin lífi. Það sem hindrar valdeflingu er það að litið er á fatlað fólk 

sem skjólstæðinga sem eru öðrum háðir, frekar en sem manneskjur og samfélagsþegna. 

Fatlað fólk þarf að fá tækifæri til að efla sjálfsmynd sína og sjálfsvirðingu og aðstoð við að 

bæta félagslega stöðu sína.  Með þeim hætti fær það meira vald yfir eigin lífi og 

aðstæðum og verður því færara í að krefjast umbóta og berjast fyrir bættum hag (Hanna 

Björg Sigurjónsdóttir, 2006). 

 

Sú þróun í málefnum fatlaðs fólks sem fjallað var um hér að framan hefur orðið til að auka 

áherslu á bættar félagslegar aðstæður fatlaðs fólks, almenn mannréttindi og 

réttindagæslu. Hér á eftir verður fjallað um mannréttindi sem fatlað fólk á að eiga til jafns 

við aðra, líkt og kemur fram í samningi Sameinuðu þjóðanna um réttindi fatlaðs fólks. Þá 

verða einstaka ákvæði samningsins betur skoðuð, t.d. varðandi NPA. 

2.2 Mannréttindi 

 

Stórt skref var stigið í mannréttindabaráttu fatlaðs fólks árið 2007 þegar Íslendingar 

undirrituðu samning Sameinuðu þjóðanna um réttindi fatlaðs fólks. Með undirskriftinni 

skuldbatt íslenska ríkið sig til að virða þau réttindi sem nefnd eru í sáttmálanum og gera 

ekkert sem gæti gengið gegn honum. Í samningi þessum kemur fram ný nálgun varðandi 

réttindabaráttu fatlaðs fólks þar sem farið er frá ölmusu- og fórnarlambs hugmyndum og 

lögð megináhersla á að stuðla að því að fatlað fólk fái notið mannréttinda og mannfrelsis 

til fulls og til jafns við aðra einstaklinga þess samfélags sem þeir búa í (Öryrkjabandalag 

Íslands, 2012).  

Uppruna samnings Sameinuðu þjóðanna um réttindi fatlaðs fólks má rekja til 

Mannréttindasáttmála Sameinuðu þjóðanna sem var samþykktur á allsherjarþingi 

Sameinuðu þjóðanna árið 1948. Samkvæmt þeim sáttmála eiga allir að vera jafnir að 

virðingu og réttindum. Allir eiga rétt til lífs og ekki skal mismuna fólki út frá þáttum eins og 

kynferði, litarhætti, kynþætti, uppruna eða öðrum ástæðum (Velferðarráðuneytið, 2008). 

Árið 2006 gáfu Sameinuðu þjóðirnar svo út sáttmálann um réttindi fatlaðs fólks, en 

markmið hans var að tryggja réttindi fatlaðs fólks og stuðla að því að það nyti 

mannréttinda til jafns við aðra. Meginreglur samningsins eru meðal annars þær að virðing 

skuli vera borin fyrir frelsi einstaklinga og rétti þeirra til sjálfsákvarðana, bann skuli lagt við 

mismunun  og borin virðing fyrir mannlegum fjölbreytileika (Velferðarráðuneytið, 2009).   

Samkvæmt skilgreiningu Sameinuðu þjóðanna felast mannréttindi í mannlegri reisn og 

hver manneskja er talin óendanlega verðmæt. Við búum í jafnréttissamfélagi þar sem 

hver einstaklingur á að fá að njóta sín óháð stöðu og atgervi líkt, og mannréttindasáttmáli 

Sameinuðu þjóðanna kveður á um. Við eigum öll rétt á frelsi til að stjórna eigin lífi 

(Velferðarráðuneytið, 2009). Með undirritun samningsins viðurkennir íslenska ríkið að 

hugtakið fötlun sé í sífelldri þróun og að fötlun verði til í samspili milli einstaklinga með 

skerðingar og samfélagsins og viðhorfa sem verði til þess að full og árangursrík 

samfélagsþátttaka til jafns við aðra samfélagsþegna sé hindruð.  

Samningurinn tekur tillit til margra þátta varðandi líf fatlaðs fólks sem hafa ef til vill ekki 

verið mikið til umræðu áður, eins og vitundarvakningar, sjálfræðis og réttarstöðu. Þannig 

er fjallað um vitundarvakningu í 8.grein samningsins og skuldbinda aðildarríki sig til að 

vinna að henni á öllum sviðum samfélagsins varðandi fatlað fólk og rétt þess til virðingar 

og mannlegrar reisnar. Einnig á vitundarvakning að vinna gegn fordómum og 

staðalímyndum varðandi fatlað fólk, t.d. eins og hvað varðar barneignir þess. 

Samningurinn á einnig að tryggja rétt fatlaðs fólks til að eiga og erfa eignir, stýra eigin 

fjármálum og hafa aðgang að allri bankaþjónustu eins og veðlánum og bankalánum. 

Réttarstaða fatlaðs fólks er svo tryggð þar sem það er áréttað í samningum að fatlað fólk 

eigi alls staðar jafnan rétt sem aðilar að lagakerfinu (Velferðarráðuneytið, 2013). 

Samningurinn hefur ekki enn verið fullgiltur á Íslandi en unnið er að fullgildingu hans. 

Lögum um málefni fatlaðs fólk nr.59/1992 hefur þegar verið breytt í samræmi við ákvæði 

samningsins til að ekki sé unnið á neinn hátt gegn samningnum á meðan á 

fullgildingarferlinu stendur. Til þess að fullgilda megi samninginn er nauðsynilegt að 

íslenska ríkið lögfesti notendastýrða persónulega aðstoð, NPA, en sú þjónusta stuðlar að 

því að fatlað fólk geti tekið þátt og verið við stjórnvölinn í sínu lífi á eigin forsendum. 

Samkvæmt bráðabirgðaákvæði sem samþykkt var í lögum um málefni fatlaðs fólks nr. 

59/1992 og tók gildi 1.janúar 2012 skal innleiða NPA. Ákvæðið segir að þjónustan skuli 

vera skipulögð á forsendum notandans og undir hans stjórn, og um leið á hún að vera sem 

heildstæðust milli þjónustukerfa. Samkvæmt þessu ákvæði í lögunum átti að skipa 

verkefnastjórn til að leiða verkefnið sem felur í sér innleiðingu NPA, en innleiðingin er 

samstarfsverkefni milli ríkis, sveitarfélaga og heildarsamtaka fatlaðs fólks. Þessu verkefni 

átti að vera lokið í árslok 2014 og áttu sveitarfélögin þá að vera lögbundin til að veita 

þessa þjónustu en velferðarráðherra ákvað að framlengja þetta samstarfsverkefni til 

ársloka 2016, eða þar til endurskoðun á lögum um félagsþjónustu sveitarfélaga og málefni 

fatlaðs fólks verður lokið (Velferðarráðuneytið, 2015).  

Eins og sjá má í kaflanum um sögulega þróun hafa orðið miklar breytingar í málefnum 

fatlaðs fólks vegna baráttu þess fyrir auknum mannréttindum. Samningur Sameinuðu 

þjóðanna um réttindi fatlaðs fólks hefur orðið til þess að mannréttindasjónarhornið er 

lagt til grundvallar í þeirri stefnu sem ríkir í málefnum fatlaðs fólks og má sjá í gildandi 

lögum (Lög um málefni fatlaðs fólks nr.59/1992; Velferðarráðuneytið, 2009). Nám og starf 

þroskaþjálfa hefur vitanlega breyst samhliða því. 

3 Saga og þróun náms og starfa þroskaþjálfa 

 

Samhliða áherslum og ríkjandi hugmyndafræði hvers tíma hefur hlutverk þroskaþjálfa 

þróast og starfið breyst frá því að vera umönnunar- og hjúkrunarstarf og orðið að því sem 

það er í dag. Í þessum kafla verður fjallað um uppruna þroskaþjálfastarfsins, hvernig 

námið hefur breyst í gegnum árin og hvernig þróunin hefur orðið samhliða þróuninni á 

málefnum fatlaðs fólks. 

 

Á Kópavogshæli hófst saga þroskaþjálfa á Íslandi. Árið 1958 var stofnaður 

Gæslusystraskóli Íslands og átti hann að sjá um að mennta starfsfólk Kópavogshælis, en 

hælið var stofnað árið 1952. Var það talið frumskilyrði fyrir rekstri fávitahælis að þar væri 

þjálfað starfsfólk og hlutu þær sem luku náminu starfsheitið „gæslusystur“. Árið 1967 

voru sett lög um fávitastofnanir sem gerðu ráð fyrir að Kópavogshæli væri aðalstofnun 

ríkisins og hefði víðtækt hlutverk í þjónustu við „fávita“, og sameinuðust þar hjúkrun, 

kennsla, þjálfun starfsfólksins og atvinna undir einu þaki. Í lögunum stendur að „við 

aðalfávitahæli ríkisins skal reka skóla til að sérmennta fólk til fávitagæslu“ sem gefur með 

orðalaginu nokkuð góða sýn á það hvernig málefnum fatlaðs fólks var hagað á þessum 

tíma, þar sem litið var á fatlað fólk sem „fávita“ sem þyrftu gæslu og umönnun (Lög um 

fávitastofnanir nr. 53/1967).  

 

Árið 1971 breyttist starfsheiti stéttarinnar úr gæslusystrum yfir í þroskaþjálfa, og með 

nýjum lögum (Lög um þroskaþjálfaskóla Íslands nr. 40/1985) á sama tíma  breyttist nafn 

skólans úr Gæslusystraskóla Íslands í Þroskaþjálfaskóli Íslands. Nafninu var breytt vegna 

breyttra viðhorfa í garð fatlaðs fólks og einnig vegna þrýstings og aukinna krafa frá 

aðstandendum fatlaðra einstaklinga. Starf þroskaþjálfa hætti þá að einkennast af gæslu 

og umönnun og fór að einkennast af uppeldis- og þjálfunarstörfum (Berglind 

Bergsveinsdóttir, 2013;  Hilma Gunnarsdóttir, 2009). 

Árið 1987 tók gildi reglugerð um störf, starfsvettvang og starfshætti þroskaþjálfa og í 

henni má sjá hvaða áherslur þroskaþjálfar áttu að hafa í störfum sínum, en samkvæmt 

reglugerðinni áttu þeir að sjá um þjálfun, uppeldi og umönnun fatlaðs fólks (Reglugerð um 

störf, starfsvettvang og starfshætti þroskaþjálfa nr. 215/1987). Í reglugerðinni stendur að 

þroskaþjálfar eigi að sjá um þroskaþjálfun, og að hún eigi að taka mið af breytileika og 

þörfum hvers og eins. Tekið er fram í reglugerðinni að starfið snúist um að hæfa fólk að 

samfélaginu, en jafnframt er lögð áhersla á skyldur samfélagsins gagnvart fötluðu fólki. Því 

er ekki einungis einblínt á hæfingu einstaklingsins heldur einnig lagt upp úr því að 

samfélagið mæti fötluðu fólki. Smám saman breyttust þannig áherslur í starfi þroskaþjálfa 

í þá átt að gæta réttinda fatlaðs fólks.  

Þroskaþjálfanámið færðist á háskólastig árið 1997 þegar Þroskaþjálfaskóli Íslands 

sameinaðist þremur öðrum skólum og úr varð Kennaraháskóli Íslands (Lög um 

Kennaraháskóla Íslands nr. 137/1997). Kennaraháskólinn sameinaðist svo Háskóla Íslands 

árið 2008 og varð þá námið við Kennaraháskólann að einu af fræðasviðum skólans, 

menntavísindasviði (Lög um sameiningu Kennaraháskóla Íslands og Háskóla Íslands nr. 

37/2007; Háskóli Íslands, e.d). 

Þroskaþjálfastéttin sem fagstétt hefur haft siðareglur síðan 1991  og voru þær síðast 

endurskoðaðar 2013. Árið 2012 féll úr gildi reglugerðin frá 1987 um störf og 

starfsvettvang þegar ný reglugerð um menntun, réttindi og skyldur þroskaþjálfa nr. 

1120/2012 tók gildi, og starfa þroskaþjálfar eftir þeirri reglugerð sem og lögum um 

heilbrigðisstarfsmenn nr. 34/2012.  Bæði í lögunum og reglugerðinni er nefnt að 

þroskaþjálfar skuli þekkja og starfa eftir sínum siðareglum en þær fela í sér þær skyldur og 

ábyrgð sem þroskaþjálfar gegna, bæði gagnvart þjónustunotendum og starfinu sem og 

starfsfélögum og fagstétt þroskaþjálfa í heild sinni. (Kristín Lilliendahl og Vilborg 

Jóhannsdóttir, 2013). 

Af núgildandi siðareglum þroskaþjálfa er ljóst að stéttin hefur komið langa leið frá 

upprunalegri mynd sinni sem gæslusystur á Kópavogshæli. Í stað þess að starfið snúist um 

uppeldi, umönnun og þjálfun eins og áður fyrr þá snýst það nú um að bæta lífsskilyrði og 

lífsgæði þeirra einstaklinga sem þroskaþjálfar starfa með. Grunnurinn í starfi þroskaþjálfa 

skal ávallt vera virðing gagnvart einstaklingnum og á þroskaþjálfinn alltaf að gæta réttinda 

þeirra sem hann starfar með (Þroskaþjálfafélag Íslands, e.d.). 

3.1 Hvað gera þroskaþjálfar í dag? 

 

Þeir sem starfa sem þroskaþjálfar hafa eflaust margir hverjir fengið spurninguna um það 

hvað þeir geri. 

Þau lög sem þroskaþjálfar starfa eftir í dag eru lög um heilbrigðisstarfsmenn nr. 34/2012. 

Einnig starfa þeir eftir reglugerð um menntun, réttindi og skyldur þroskaþjálfa nr. 

1120/2012, sem og eftir eigin siðareglum. Það sem þessi lög og reglur eiga sameiginlegt er 

að áhersla er lögð á að þroskaþjálfar sinni starfi sínu af virðingu, bæði gagnvart þeim 

einstaklingum sem þeir starfa með og svo gagnvart starfinu sjálfu. Þroskaþjálfar 

skuldbinda sig til að sinna starfi sínu eftir bestu getu og ávallt með réttindi og lífsgæði 

þeirra einstaklinga sem þeir starfa með að leiðarljósi. Þá skuldbinda þroskaþjálfar sig til að 

viðhalda þekkingu sinni og menntun í gegnum þá þróun sem á sér stað í samfélaginu 

hverju sinni. 

 Í raun er starf þroskaþjálfa margþætt í samfélagi nútímans þó uppruni þess hafi ef til vill 

verið einfaldari. Velta má fyrir sér hvort starfsheitið „þroskaþjálfi“ sé í raun úr sér gengið 

þar sem það felur í sér vissa forræðishyggju, en starf þeirra er ekki lengur að móta 

einstaklinga til þess að passa að stöðlum samfélagsins heldur að fjarlægja þær hindranir 

sem fatlað fólk mætir í samfélaginu svo það geti tekið þátt á sínum eigin forsendum 

(Þroskaþjálfafélag Íslands, e.d.). 

Í námslýsingu í kennsluskrá Háskóla Íslands stendur að þroskaþjálfar starfi á öllum sviðum 

samfélagsins með það fyrir augum að styðja við þátttöku fatlaðs fólks í samfélaginu og um 

leið gæta hagsmuna þeirra. Kjölfestan í störfum þroskaþjálfa eru mannréttindi og 

mannréttindabarátta sem og fjölbreytilegar leiðir til að styðja við samfélagsþáttöku 

fatlaðs fólks og sjá til þess að það fái notið jafnréttis og lífsgæða til jafns við aðra (Háskóli 

Íslands, e.d.). Sérstaða þroskaþjálfa felst því í mannréttindanálgun og að horfa heildrænt á 

einstaklinginn til að geta veitt honum þá einstaklingsmiðuðu þjónustu sem hann þarf og 

sníða hana að þörfum hans og óskum. Með því móti er verið að brúa bilið milli 

einstaklingsins og samfélagsins og fjarlægja um leið þær hindranir sem einstaklingurinn 

mætir (Þroskaþjálfafélag Íslands, e.d.).   

Tilgangur starfsins hefur því breyst mikið í gegnum árin og sú hugmyndafræði sem 

þroskaþjálfar starfa eftir í dag gerir þeim kleift að starfa á flestum sviðum samfélagsins í 

tengslum við fólk og þjónustu við fólk. Ef skoðuð eru lög og reglugerðir er ljóst að 

orðræðan í þessum málaflokki hefur breyst töluvert. Langt er síðan meginstefnan var að 

einangra fatlað fólk á stofnunum, fjarlægja það úr samfélaginu og framkvæma 

ófrjósemisaðgerðir og öll þjónusta einkenndist af umönnun og þjálfun. Í dag vinna 

þroskaþjálfar með og fyrir fatlað fólk og er fatlað fólk talið sérfræðingar í eigin þörfum. 

Þroskaþjálfar starfa við aðstoð, ráðgjöf og réttindagæslu og nálgast öll þeir öll sín störf 

með mannréttindi og virðingu í huga þar sem þeir vinna með einstaklingum sem hafa 

eigin vilja, langanir og þrár sem ber að taka tillit til í öllum framkvæmdum. Einnig starfa 

þroskaþjálfar fyrir fatlað fólk á opinberum vettvangi þar sem þeir stuðla að aukinni 

fræðslu og vekja athygli og auka skilning á aðstæðum fatlaðs fólks sem og málefnum 

þeirra. Þrátt fyrir að mikið hafi áunnist hefur það komið fram í nýlegum rannsóknum að 

enn sé langt í land með að ná fram sambærilegum réttindum og lífskjörum fyrir fatlað fólk 

og aðra, og eru þroskaþjálfar framarlega í þeirri réttindabaráttu (Berglind 

Bergsveinsdóttir, 2013).  

 



23 

4 Þjónusta við fatlað fólk í stjórnsýslu 

Þar sem þroskaþjálfinn sem þessi ritgerð fjallar um starfar í stjórnsýslu er mikilvægt að 

varpa ljósi á þá atburði sem urðu til þess að þroskaþjálfar fóru að starfa sem 

ráðgjafaþroskaþjálfar innan stjórnsýslu. Í þessum kafla verður farið nánar út í það hvernig 

þjónustu við fatlað fólk var háttað fyrir og eftir yfirfærslu, hvernig hefur gengið eftir hana 

og hvernig þjónustan er metin. 

Fyrir árið 2007 sótti fatlað fólk alla sína þjónustu til ríkisins og voru svokallaðar 

svæðisskrifstofur í hverjum landshluta sem áttu að þjónusta sitt svæði. Árið 2007 var tekin 

ákvörðun um að endurskoða verkaskiptingu milli ríkis og sveitarfélaga að frumkvæði 

sveitarfélaganna,  með það að markmiði að færa þjónustuna frá ríkinu yfir á 

sveitarfélögin. Markmiðið með yfirfærslu málefna frá ríkis til sveitarfélaga var að 

samþætta félagslega og faglega ábyrgð á einn aðila og stuðla um leið að samþættingu 

nærþjónustu við íbúa og efla félagsþjónustu sveitarfélaga. Ennfremur átti yfirfærslan að 

einfalda verkaskiptinguna milli ríkis og sveitarfélaga og styrkja um leið 

sveitarstjórnarstigið (Velferðarráðuneytið, e.d.) 

Þann 17.desember 2010 samþykkti Alþingi frumvarp um breytingar á lögum um málefni 

fatlaðra varðandi flutning þessa málaflokks frá ríkis til sveitarfélaganna þann 1.janúar 

2011 og var heiti laganna breytt um leið og heita þau í dag lög um málefni fatlaðs fólks 

(Velferðarráðuneytið, e.d.). Áhersla var lögð á að framkvæmd  laganna tæki mið af þeim 

alþjóðlegu skuldbindingum sem íslenska ríkið hefði samþykkt, og þá einkum samningi 

Sameinuðu þjóðanna um réttindi fatlaðs fólks. (Berglind Bergsveinsdóttir, 2013; 

Öryrkjabandalag Íslands, 2012). Eitt af lykilatriðum yfirfærslunnar var einmitt kynning á 

þessum samningi og þeim mannréttindaáherslum sem þar er að finna (Hanna Björg 

Sigurjónsdóttir, Helga Baldvins- og Bjargardóttir og Rannveig Traustadóttir, 2009).  

4.1 Þjónusta eftir yfirfærslu 

 

Eftir yfirfærsluna bera sveitarfélög ábyrgð á skipulagi og framkvæmd þjónustu við fatlað 

fólk, og einnig gæðum þjónustunnar og kostnaði hennar vegna, eins og stendur í lögum 

varðandi málefni fatlaðs fólks (Lög um málefni fatlaðs fólks nr 59/1992). 

Markmiðið með breytingunni á lögum um málefni fatlaðs fólks árið 2011 var að tryggja 

fötluðu fólki jafnrétti og sambærileg lífskjör á við aðra þjóðfélagsþegna og haga 

aðstæðum og skilyrðum þannig að fatlað fólk gæti lifað eðlilegu lífi (Lög nr. 152/2010). 

Samkvæmt sömu lögum skal velferðarráðherra fara með yfirstjórn málefna fatlaðs fólks 

og bera ábyrgð á opinberri stefnumótun í málaflokknum, sem skal framkvæmd í samvinnu 

við Samband íslenskra sveitarfélaga. Þá á velferðarráðherra einnig að hafa eftirlit með því 

að þjónusta, starfsemi og rekstur sveitarfélaganna sé í samræmi við markmið laganna og 

að réttindi fatlaðs fólks séu virt. Eftirlit þetta er einnig viðhaft í upplýsingaskyni, til að 

tryggja sambærilega þjónustu við alla fatlaða einstaklinga í ljósi mismunandi þarfa hvers 

einstaklings (Lög um málefni fatlaðs fólks nr. 59/1992). 

Sveitarfélög landsins veita íbúum sínum þjónustu eftir lögum um félagsþjónustu 

sveitarfélaga, en velferðarráðuneytið sinnir eftirliti með því að sú lögbundna þjónusta sé 

veitt. Markmið laganna er að gæta að velferð íbúanna og að fjárhagslegt og félagslegt 

öryggi þeirra sé tryggt. Allt fatlað fólk á rétt á þeirri þjónustu sem nefnd er í lögum um 

félagsþjónustu þar sem við á og hægt er að koma þjónustunni við (Lög um félagsþjónustu 

sveitarfélaga nr. 40/1991). Ef lög um félagsþjónustu sveitarfélaganna ná ekki til þeirrar 

þjónustu sem fatlaður einstaklingur á rétt á þá ber að taka tillit til laga um málefni fatlaðra 

nr. 59/1992. 

Eftir að yfirfærslu lauk, eða árið 2011, var gert mat á þjónustunni. Árið 2014 var svo 

framkvæmt annað mat á þjónustunni sem hefur verið í boði eftir að yfirfærslu lauk og 

voru sendir spurningalistar til þjónustunotenda. Þýðið var lýsandi fyrir þjónustunotendur, 

en karlmenn voru í meirihluta, þriðjungur var á aldrinum 18-29 ára og um helmingur var 

með þroskahömlun. Spurningalistarnir voru annarsvegar fyrir 18 ára og eldir 

þjónustunotendur og hinsvegar fyrir yngri en 18 ára. Spurningarnar voru að mestu þær 

sömu og í könnuninni sem var framkvæmd árið 2011 til að hægt væri að bera svörin 

saman, en þó voru nokkrar nýjar spurningar með (Velferðarráðuneytið, 2014). Þeir sem 

flokkuðust sem þjónustunotendur voru einstaklingar sem höfðu nýtt sér eitthvað af 

eftirfarandi þjónustuúrræðum: 

 Búsetuúrræði með þjónustu 

 Áfangastaði 

 Frekari liðveislu 

 Verndaða vinnustaði, AMS og hæfingarstöðvar 

 Skammtímavistanir 

 Stuðningsfjölskyldur 

 Sérhæfða ráðgjöf og stuðningsþjónustu 

 NPA og beingreiðslusamninga 

 Styrki til verkfæra- og tækjakaupa sem eru veittir á grundvelli 27.greinar í lögum 

um málefni fatlaðs fólks 

 

Þjónustunotendur 18 ára og eldri sem spurðir voru höfðu ólíkar skoðanir. Um helmingur 

taldi að þjónustan hefði ekki breyst, 24% töldu að þjónustan væri verri og 24% að hún 

væri betri. Ástæður fyrir því að þjónustan var talin betri voru t.d. styttri boðleiðir, 

einstaklingsmiðuð þjónusta og aukið samráð. Ástæður fyrir því að þjónustunotendur töldu 

þjónustuna verri voru að aðgengi að þjónustu væri verra og þjónustan væri almennt minni 

eftir yfirfærslu (Velferðarráðuneytið 2014). 

Svör þjónustunotenda undir 18 ára voru flokkuð eftir því hvort einstaklingarnir hefðu 

einnig fengið þjónustu fyrir yfirfærslu, eða aðeins eftir að henni lauk. Helmingur foreldra 

barna sem höfðu fengið þjónustu fyrir yfirfærslu töldu þjónustuna ekki hafa breyst, en 

rúmlega 30% voru hins vegar á þeirri skoðun að þjónustan væri verri nú. Helstu ástæður 

fyrir því að þjónustan var talin verri nú voru að aðgengi að upplýsingum væri slæmt, kerfið 

væri flókið, þjónustan væri minni með meiri niðurskurði og lítil þekking væri innan 

þjónustunnar. Fólki gafst kostur á að koma á framfæri athugasemdum í lok könnunarinnar 

og þar kom til dæmis fram að skortur væri á þjónustu, lítið upplýsingaflæði og að 

þjónustan væri flókin (Velferðarráðuneytið, 2014). 

Þjónustunotendur voru almennt ánægðir með þá þjónustu sem er í boði, en þó er þörf á 

aukinni þjónustu. Þegar svörin frá 2011 eru borin saman við svörin úr könnuninni árið 

2014 má sjá að ýmislegt hefur breyst til hins betra en annað er ekki eins gott. Samkvæmt 

þeim sem framkvæma þessa könnun þarf þó að hafa í huga að ekki eru öll svör bein 

afleiðing af yfirfærslunni heldur er fleira sem þarf að hafa í huga, svo ekki er hægt að líta á 

niðurstöðu þessarar könnunar sem algildan sannleik. Aukin umræða um sjálfstætt líf 

síðastliðin ár hefur gert fatlað fólk meira meðvitað um réttindi sín sem hefur bein áhrif á 

viðhorf til þjónustunnar. Þó er hægt að styðjast við þau atriði sem koma þarna fram til að 

bæta þá þjónustu sem í boði er (Velferðarráðuneytið, 2014). 

4.2 SIS-mat 

 

Er verið var að undirbúa yfirfærslu málefna fatlaðs fólks frá ríki til sveitarfélaga var 

ákveðið að notast þyrfti við sameiginlegan grundvöll við gerð kostnaðaráætlana og allra 

framkvæmda í þjónustu er varða fatlað fólk og var samþykkt að sveitarfélögin myndu 

notast við ákveðið matskerfi er nefnist „Mat á stuðningsþörf“, eða SIS-mat (e. Supports 

Intensity Scale). Markmiðið með SIS-matinu var að finna með samræmdum hætti hversu 

mikinn stuðning fatlað fólk þyrfti til að lifa eðlilegu lífi með fullri samfélagsþátttöku, og 

meta þörfina fyrir stuðning á hlutlægan hátt (Innanríkisráðuneytið, e.d.). Metin er 

stuðningsþörf einstaklinga á öllum sviðum lífs þeirra með þríþættu mati sem skiptist í 

stuðningsþörf, viðbótarmat á vernd og hagsmunagæslu og sérstaka þörf fyrir stuðning 

vegna óvenjulegs vanda tengdum heilsu og hegðun. Undir hverjum þætti eru svo margir 

undirkvarðar þar sem þörfin fyrir stuðning er metin út frá tíðni, daglegum stuðningstíma 

og tegund stuðnings (Greiningar- og ráðgjafarstöð ríkisins, 2011). 

Fyrstu niðurstöður úr SIS-mati komu 2011 og hafa þær verið notaðar til útreikninga á 

úthlutunum jöfnunarsjóðs til sveitarfélaga vegna þjónustu við fatlað fólk. Þá stendur til að 

útbúa sérstakt mat til að meta stuðningsþörf barna með fötlun og sem á að hefjast árið 

2015. Þá á að fara að endurmeta þá einstaklinga sem fengu niðurstöður sínar úr fyrstu 

prófunum (Innanríkisráðuneytið, e.d.). 

Ekki eru þó allir á eitt sáttir varðandi SIS-matið, en einstaklingar sem áður fengu sína 

þjónustu í gegnum svæðisskrifstofurnar og bjuggu þá á herbergjasambýlum og eru því 

vanir mikilli þjónustu koma sumir út úr þessu mati eins og þeir þurfi litla sem enga 

þjónustu, með tilheyrandi skerðingu á fjármagni. Þetta veldur töluverðum erfiðleikum því 

erfitt er að skerða þjónustu við einstaklinga sem hafa fengið mikla þjónustu í fjölda ára og 

því sitja sveitarfélög uppi með kostnaðinn við þjónustu þeirra án nokkurs stuðnings frá 

ríkinu (Borgarbyggð, 2014). 

 

 

Eftir lagabreytinguna sem tók gildi í byrjun árs 2011 hefur fatlað fólk sótt þá þjónustu til 

sveitarfélaganna sem áður var sótt til ríkisins. Þessi lög voru  sett til að samþætta þjónustu 

og einfalda verkaskiptingu milli ríkis og sveitarfélaga. Samkvæmt niðurstöðum úr könnun 

sem framkvæmd var til að meta þjónustu eftir yfirfærslu kemur fram að 

þjónustunotendur eru ekki sammála um gæði þjónustunnar eftir yfirfærslu og sumir telja 

hana hafa versnað. Framkvæmt hefur verið SIS- mat til að búa til sameiginlegan grundvöll 

milli sveitarfélaga til að byggja þjónustuna á og ákvarðast þjónusta við einstaklinga út frá 

útkomunni á SIS- matinu. SIS- matið auðveldar vissulega mat á þjónustu milli 

sveitarfélaga, en misjafnar skoðanir eru þó á því. 

5 Þjónustan í Borgarbyggð 

Í þessum kafla verður fjallað um þá þjónustu sem er í boði í Borgarbyggð og hvernig henni 

er háttað. Tilgangur þess er að varpa ljósi á skipulag innan stjórnsýslu Borgarbyggðar og 

hlutverk þroskaþjálfans sem hér er fjallað um. Þá hefur Borgarbyggð nýlega gefið út 

skýrslu varðandi stefnumótun í þjónustu við fatlað fólk innan sveitarfélagsins og verður 

fjallað stuttlega um hana þar sem hún tengist málefnum fatlaðs fólk og því um leið 

störfum þroskaþjálfans. 

 

5.1 Stjórnunarskipulag 

Við yfirfærsluna var talið skilyrði að hvert þjónustusvæði teldi 8000 íbúa, svo að 

sveitarfélög Vesturlands sameinuðust í eitt slíkt svæði. Á Vesturlandi er þannig rekið 

þjónusturáð sem er skipað yfirmönnum félagsþjónustunnar á Akranesi, í Borgarbyggð og á 

Snæfellsnesi, en þessi þrjú svæði eru rekstrareiningar þjónustunnar á Vesturlandi. Hver 

eining þjónustar ákveðið svæði og til dæmis sér sveitarfélag Borgarbyggðar um 

Borgarbyggð, Dalabyggð og Skorradalshrepp. Þjónusta Borgarbyggðar felst meðal annars í 

ráðgjöf, þjónustuteymi vegna einstaklinga, umsögn vegna umönnunarbóta, 

búsetuþjónustu, frekari liðveislu, stuðningsfjölskyldum, Fjöliðju/hæfingu, gerð 

örorkuvinnusamninga og fleira (Borgarbyggð, 2015a).  

Innan Borgarbyggðar starfar sérstök félagsmálanefnd sem heyrir undir sviðsstjóra 

fjölskyldu- og fjármálasviðs, sem starfar aftur undir sveitarstjórn Borgarbyggðar. 

Félagsmálastjóri starfar með nefndinni og heyrir félagsþjónustan undir þessa nefnd. Verk 

nefndarinnar eru m.a að útbúa tillögur varðandi stefnu og markmið í félagslegum málum, 

vera til ráðgjafar í jafnréttismálum og hafa eftirlit með þeim stofnunum sem vinna að 

félagsmálum í sveitarfélaginu (Borgarbyggð,e.d.). Félagsmálastjórinn er næsti yfirmaður 

ráðgjafaþroskaþjálfans.  

Fyrir yfirfærsluna voru settar fram tillögur sérstaks vinnuhóps um framkvæmd 

þjónustunnar við fatlað fólk í Borgarbyggð og kom þar fram að það sem einna helst skorti í 

stjórnsýslu sveitarfélagsins væri þroskaþjálfi til að aðstoða við þáverandi verkefni 

fjölskyldusviðs. Lagt var til að útbúin yrði 50% staða ráðgjafaþroskaþjálfa sem sinnti 

ráðgjöf við heimili og skóla.(Borgarbyggð, 2010) og var þessi staða sett á laggirnar og 

ráðgjafaþroskaþjálfinn hóf störf  eftir yfirfærsluna, eða snemma árs 2011. 

5.2 Stefnumótun í málefnum fatlaðs fólks 

 

Nýlega kom út skýrsla vinnuhóps varðandi stefnumótun þjónustu við einstaklinga með 

fötlun í Borgarbyggð. Fram að því var engin opinber stefna hjá Borgarbyggð og var 

vinnuhópnum ætlað að vinna að stefnumótun í málaflokknum í heild. Markmið 

skýrslunnar var að gera þjónustuna skilvirka og notendavæna, auk þess sem rýnt var í 

bætta aðstöðu, aukna afþreyingamöguleika og fjölbreyttari atvinnuúrræði. Leitað var til 

aðila er koma að málaflokknum til að fá sem besta yfirsýn yfir þjónustuna og hvernig 

mætti breyta henni til hins betra (Borgarbyggð, 2015b). Í skýrsluna hefur verið lögð mikil 

og jákvæð vinna og ólíkar hliðar þjónustunnar skoðaðar. Skýrslan fjallar um helstu 

þjónustu sveitarfélagsins við fatlað fólk og koma þar fram skipulagsatriði varðandi 

búsetuþjónustu, atvinnu, akstursþjónustu, tómstundir, menntun og aðgengi. Þó þessi 

skýrsla sé góð byrjun er ýmislegt sem vantar, til að mynda upp á að fjallað sé um 

hugmyndafræði og framkvæmdir í skýrslunni. Í henni eru einungis sett fram markmið en 

ekki leiðir að þeim, en mikilvægt er að þeir sem vinna við þessa þjónustu og þeir sem stýra 

henni hafi skilning á þeirri hugmyndafræði sem er ríkjandi í málefnum fatlaðs fólks og 

vinni eftir lykilhugtökum hennar, eins og sjálfstæðu lífi, valdeflingu, einstaklingsmiðaðri 

þjónustu, heildrænni þjónustu og sjálfsákvörðunarrétti. Hér á eftir er fjallað stuttlega um 

meginatriði skýrslunnar. 

Búseta 

Samkvæmt skilgreiningu skýrslunnar felst í búsetuþjónustu alhliða þjónusta til að halda 

heimili, og felur í sér félagslega liðveislu, heimilishjálp og frekari liðveislu eftir þörfum 

hvers og eins, en frekari liðveisla getur átt við fjármálaaðstoð, lyfjaaðstoð, aðstoð við 

líkamlega umhirðu og læknisheimsóknir. Einn búsetukjarni er starfræktur í Borgarbyggð 

og halda svo nokkrir einstaklingar með fötlun sjálfir heimili víða um Borgarbyggð og fá 

aðstoð eftir þörfum. Í skýrslunni er tekið fram að fatlaðir einstaklingar séu fjölbreyttur 

hópur og því þurfi að standa til boða fjölbreytt úrræði hvað varðar búsetu. Í 

búsetukjarnanum sjálfum eru 10 íbúðir en aðgengi er ekki nægilega gott og þyrfti til 

dæmis að laga það ef þar byggi einstaklingur í hjólastól. Íbúðirnar í þessum kjarna eru í 

eign Öryrkjabandalags Íslands og þó að skýrsluhöfundar vildu helst að íbúðirnar væru 

dreifðari um Borgarbyggð þá er lítið hægt að gera við því. Í búsetukjarnanum er 

vaktþjónusta allan sólarhringinn (Borgarbyggð, 2015b).  

Skýrslan fjallar að mestu um húsnæðismál en ekki innra starfið sem þar fer fram. Það er 

ekkert minnst á hugmyndafræðina og þau lykilhugtök sem eru ríkjandi í málefnum fatlaðs 

fólks. Þá er ekkert rætt um menntun eða fræðslu starfsfólks, einungis þau verkefni sem 

starfsmenn búsetuþjónustunnar hafa fengið aukalega síðasta árið. Leggja þyrfti meiri 

áherslu á fagmenntun starfsmanna, fræðslu þeirra starfsmanna sem starfa þar nú þegar 

og símenntun allra sem koma að starfinu að mati forstöðumanns búsetuþjónustunnar.  

Atvinna 

Hvað varðar atvinnumál fatlaðs fólks í Borgarbyggð starfa flestir í Fjöliðjunni við 

dósamótttöku eða í hæfingu, en nánari útlistun á báðum stöðum má sjá í kaflanum um 

forstöðumann verndaðs vinnustaðar hér á eftir. Mikið er rætt um húsnæðismál 

Fjöliðjunnar/hæfingar í skýrslunni en húsnæðið þar sem þessi starfsemi er rekin er talið of 

lítið. Fjöliðjumegin í húsnæðinu er ekkert niðurfall, með tilheyrandi óþrifnaði þar sem 

mikil lykt getur komið af dósunum, húsnæðið er ekki múshelt og það blæs inn um hurðina 

ef vindur stendur upp á hana. Engin aðstaða er fyrir starfsmenn til að þvo sér, þar sem 

engin sturta er og engin þvottavél fyrir vinnugalla þeirra. Hæfingarmegin í húsnæðinu er 

kaffistofan/mataraðstaðan en hún er ekkert hólfuð af,  heldur er þetta eitt stórt rými með 

tilheyrandi skipulagsleysi og hávaða. Það eru engar læstar hirslur, engin 

undirbúningsaðstaða, ekkert rými til að loka að sér og ekki  aðgengi fyrir hjólastóla 

(Borgarbyggð, 2015b).  

Því liggur það fyrir að Fjöliðjan/hæfingin þarf að fá nýtt húsnæði og liggja fyrir flutningar á 

þessu ári (2015) í stærra og betra húsnæði. Nýja húsnæðið er stærra og nýtist betur en er 

ekki vel staðsett, eða í öðrum enda bæjarins en þetta var eina húsnæðið sem hentaði 

(Borgarbyggð, 2015b). Allt sem varðar Fjöliðjuna/hæfingu í þessari skýrslu er vel útsett og 

vandað til þó að það gangi hægt að hefja flutninga. Fyrra húsnæðið þarf að seljast til að 

hægt sé að fjármagna nýja aðstöðu og er verið að vinna að því að koma því í sölu (Lilja 

Gissurardóttir, munnleg heimild 24.mars 2015).  

Þá tekur skýrslan einnig á atvinnu með stuðningi/örorkuvinnusamningum en misvel hefur 

gengið að fá fyrirtæki í Borgarbyggð til að ráða starfsfólk á örorkuvinnusamninga. Flest 

fyrirtæki hafa staðið sig ágætlega þegar leitað er til þeirra í þessum málum en önnur ekki 

eins vel. Því leggja skýrsluhöfundar til að Borgarbyggð veiti árlega þeim fyrirtækjum sem 

standa sig vel viðurkenningu. Þá leggja skýrsluhöfundar einnig til að tekin verði upp sú 

stefna að forstöðumenn stofnana innan Borgarbyggðar geti ekki neitað að taka að sér 

starfsfólk á örorkuvinnusamningum heldur vinni að því í samvinnu við félagsþjónustuna 

að útfæra þau verkefni sem að einstaklingurinn fær til að hann geti unnið þau með góðu 

móti. Með þessari stefnu er útbúið gott fordæmi fyrir önnur fyrirtæki innan 

Borgarbyggðar (Borgarbyggð, 2015b). 

Það má í raun segja að kaflinn um atvinnu í þessari skýrslu sé sá ítarlegasti og í raun sá 

sem fylgir hugmyndafræðinni mest, en hann leggur mikið upp úr mikilvægi þess að allir fái 

atvinnu. Meira er lagt upp úr húsnæðismálum Fjöliðjunnar/hæfingar en innra starfinu, en 

þar sem húsnæðið hefur verið lélegt hefur í raun lítið verið hægt að gera með innra 

starfið, en þó hefur síðustu mánuði verið mikil uppbygging á því starfi sem fer fram í 

hæfingu (Lilja Gissurardóttir, munnleg heimild 18.mars 2015).  

Akstursþjónusta 

Í skýrslunni er fjallað um aksturþjónustu Borgarbyggðar við aldraða einstaklinga og fólk 

með fötlun. Einn bíll sér um akstursþjónustuna innan Borgarbyggðar þó að suma daga 

þyrftu að vera tveir, en ekki er rekstrargrundvöllur fyrir tveim bílum. Því hefur bíll 

búsetuþjónustunnar verið notaður til að leysa álagstíma í þjónustunni. Bíllinn sem er 

notaður er rúmgóður og hentar vel en þó er rætt um að endurnýja hann og fá aðeins 

stærri bíl sem væri þá hægt að nota fyrir einstaklinga í hjólastól (Borgarbyggð, 2015b).  

Síðustu misseri hefur verið mikil umræða um akstursþjónustu fatlaðs fólks út af þeim 

atvikum sem hafa komið upp eftir að Strætó yfirtók þjónustuna í Reykjavík en innan 

Borgarbyggðar virðist almennt ríkja sátt með þá akstursþjónustu sem í boði er og þann 

ökumann sem sinnir henni, miðað við viðmælendur í viðtölum og upplifun mína í 

vettvangsnámi. 

Tómstundir 

Það er mikilvægt fyrir alla að hafa aðgengi að tómstundastarfi en sökum þess hversu lítið 

sveitarfélagið er hefur reynst erfitt að finna slíkt fyrir fatlað fólk og er framboðið lítið. Til 

að kanna hver þátttaka einstaklinga með fötlun væri í tómstundastarfi var send könnun á 

aðildarfélög Ungmennasambands Borgarfjarðar (UMSB), alls 17 félög. Einungis fengust 5 

svör, sem hljómuðu svo að reynt væri að skipuleggja starfið út frá hverjum og einum og ef 

að fatlað fólk vildi taka þátt í tómstundastarfi innan félagsins væri reynt að haga hlutum 

þannig að það væri hægt. Skýrsluhöfundar settu upp tillögu að stefnu og ætlar UMSB að 

innleiða efnisinnihald hennar í stefnu UMSB. Þá leggjast skýrsluhöfundar gegn því að 

útbúið verði sérstakt tómstundastarf fyrir fatlaða einstaklinga þar sem sveitarfélagið sé 

svo lítið og fámennt. Frekar eigi að útvega aðstoð, eins og liðveislu, til að fatlað fólk geti 

tekið þátt í því sem nú þegar er í boði (Borgarbyggð, 2015b).  

Í raun er það sem hér er komið fram í samræmi við hugmyndafræðina og þau lykilhugtök 

sem eru við lýði, en svo er nefndur í skýrslunni möguleikinn á því að fá foreldra barna með 

fötlun til að styðja við börn sín í tómstundstarfi í stað þess að íþróttafélög bæti sína 

þjónustu eða að sveitarfélagið veiti stuðning. Sú tillaga vinnur í raun gegn þeirri 

hugmyndafræði sem unnið er eftir og þær aðstæður væru valdskerðandi fyrir þá 

einstaklinga sem um ræðir. Skýrsluhöfundar komust að svipaðri niðurstöðu en telja þó að 

hægt væri að skoða slíkt fyrirkomulag með yngri börn en í raun sé liðveisla betri kostur 

fyrir alla aðila (Borgarbyggð, 2015b). 

Menntun 

Í Borgarbyggð eru margar góðar menntastofnanir og því mikið námsframboð. Fólk með 

fötlun getur sótt leikskóla, grunnskóla og menntaskóla innan sveitarfélagsins. Þá er einnig 

boðið upp á margvísleg námskeið fyrir fatlað fólk í Símenntunarmiðstöð Vesturlands og 

hafa þau reynst vel. Öll námskeiðin eiga það sameiginlegt að stuðla að styrkingu 

einstaklinga og auka sjálfstæði þeirra og telja skýrsluhöfundar mikilvægt að styrkja þau 

námskeið sem stuðla að því að efla færni einstaklinga í að lifa sjálfstæðu lífi og halda eigin 

heimili (Borgarbyggð, 2015b). 

Aðgengi 

Árið 2010 var gerð skýrsla um aðgengi og í kjölfarið ákveðið að bæta það og fjármagn 

eyrnamerkt þeirri framkvæmd í framkvæmdaáætlun, en árið á eftir var þetta fjármagn 

tekið út í niðurskurði sem varð þá. Aðgengi að ákveðnum stofnunum innan 

sveitarfélagsins hefur lagast, eins og að ráðhúsinu, Landbúnaðarháskóla Íslands á 

Hvanneyri og íþróttahúsi Borgarbyggðar en annað hefur lítið breyst. Víða vantar 

skábrautir á gangstéttir og sumar gangstéttanna eru þröngar og ójafnar. Jafnvel nýjar 

gangstéttar eru ekki með skábrautum og er leitað var ástæðna fyrir því kom t.d. fram að 

gleymst hefði að gera ráð fyrir skábrautunum á teikningum, eða að verktaki hefði sleppt 

þeim þó þær kæmu fram á teikningum. Skýrsluhöfundar lögðu til að framkvæmdasvið og 

velferðarsvið Borgarbyggðar ynnu saman að því að bæta aðgengi svo að slík mistök kæmu 

ekki framar fyrir (Borgarbyggð, 2015b).  

Í raun er ákveðið tillitsleysi í gangi þegar skábrautum er sleppt, því þar er verið að útbúa 

ónauðsynilegar hindranir í samfélaginu sem gera fötluðu fólki erfiðara fyrir í daglegu lífi. 

Samantekt 

Greinilegt er að mikil vinna var lögð í þessa skýrslu og kemur margt gott og gilt fram í 

henni. Þó þarf Borgarbyggð að fara varlega í að nota þessa einu skýrslu sem alhliða stefnu 

í málefnum fatlaðs fólks. Skilgreina þyrfti betur hugmyndafræði og lykilhugtök innan 

skýrslunnar, og þá þyrfti einnig að útlista betur þær leiðir sem á að fara að markmiðunum 

þar sem nefndar eru hinar og þessar stefnur sem eiga að gilda en lítið rætt um hvernig á 

að innleiða þær og starfa eftir þeim.  

Það er til dæmis rætt um að laga eigi starf UMSB að hverjum og einum, en þá gleymist að 

oft á tíðum eru fengir ungir krakkar til að þjálfa yngri flokka sem hafa enga reynslu af því 

að starfa með fötluðum börnum. Því þarf að stuðla að því að þessir þjálfarar fái tilheyrandi 

fræðslu og stuðning til að geta skipulagt starfið svo það henti öllum. 

Einnig er rætt um ákveðna stefnu í atvinnumálum fatlaðs fólks en það er ekki tekið með í 

reikninginn að sá sem starfar í gerð örorkuvinnusamninga um þessar mundir er 

forstöðumaður Fjöliðju/hæfingar, sem á einungis að vera í 50% starfi en er nú kominn upp 

í 80% vegna örorkuvinnusamninganna. Gerð þeirra er tímafrek og að sjá um innra starf á 

vernduðum vinnustað samhliða því er mikið álag á eina manneskju og því þarf að útfæra 

þetta atriði betur. 

5.3 Ráðgjafaþroskaþjálfinn 

 

Eitt af meginviðfangsefnum ritgerðar þessarar, og það sem undanfarnir kaflar hafa verið 

að leiða að, er ráðgjafaþroskaþjálfi Borgarbyggðar sem sinnir starfinu í 50% starfshlutfalli. 

Innan starfshlutfalls þroskaþjálfans eru mörg verk á mismunandi sviðum. Samkvæmt 

viðtali við þroskaþjálfann kemur hann að öllum þeim málefnum er varða liðveislu og 

stuðningsfjölskyldur, hann er fjölskyldum fatlaðra barna innan handar hvað varðar ráðgjöf 

í ýmsum málefnum og sér um að meta stuðningsþörf vegna sérhæfðrar þjónustu og koma 

með tillögur að þjónustu þar sem við á. Hvað varðar ráðgjöfina þá sér þroskaþjálfinn 

einnig um að þjónusta leikskóla sveitarfélagsins með ráðgjöf og keyrir á milli þeirra er þörf 

er á. Þá starfar hann einnig í barnaverndarmálum. 

 Er því nokkuð ljóst að ráðgjafaþroskaþjálfinn þarf að vera vel að sér í lögum og 

reglugerðum er varða starf hans og þeim verklagsreglum sem starfað er eftir í viðkomandi 

sveitarfélagi, og  það er nauðsynilegt fyrir hann að hafa góða þekkingu á þeirri lögbundnu 

þjónustu sem að þjónustunotendur eiga rétt á. Að auki þarf þroskaþjálfinn að vera vel að 

sér í mannréttindum þar sem víða er enn haldið í forræðishyggju og fordóma er kemur að 

málaflokki fatlaðra og sífellt koma upp mál þar sem brotið er á réttindum þeirra eins og 

sjá má í samantekt á rannsóknum sem hafa verið gerðar í málaflokki fatlaðs fólks 

(Kristjana Jokumsen og Rannveig Traustadóttir, 2014). 

Hér á eftir verður gerð stuttlega grein fyrir helstu störfum þroskaþjálfans og á hvaða 

lögum og reglum þau byggjast, til að varpa betur ljósi á umfang starfsins sem 

þroskaþjálfinn sinnir. Upplýsingarnar eru að mestu fengnar af heimsíðu sveitarfélagsins 

sem og úr viðtölum við þroskaþjálfann sem um ræðir. 

 

Liðveisla 

Eitt af störfum ráðgjafaþroskaþjálfans er að útvega félagslega liðveislu, en þar er átt við 

liðveislu samkvæmt 24.grein laga um málefni fatlaðs fólks nr. 59/1992, og er markmið 

hennar að efla einstaklinginn til sjálfshjálpar og að veita honum persónulegan stuðning og 

aðstoð í þeim tilgangi að rjúfa félagslega einangrun (Borgarbyggð, 2006). 

Þeir sem eiga rétt á liðveislu eru þeir sem falla undir 2.grein laga um málefni fatlaðra nr. 

59/1992, eru orðnir 6 ára og eiga lögheimili í sveitarfélaginu. Til að sækja um liðveislu er 

umsókn lögð inn til ráðgjafaþroskaþjálfans sem metur þjónustuþörfina í samráði við 

umsækjandann/aðstandendur og fær umsækjandinn svo úthlutað ákveðnum tímafjölda á 

mánuði í samræmi við reglur sveitarfélagsins. Þeir sem starfa við liðveisluna eru skráðir 

starfsmenn sveitarfélagsins sem borgar þeim laun og eru þeir bundnir þagnarskyldu 

(Borgarbyggð, 2006).  

Árið 2014 nutu 13 einstaklingar félagslegrar liðveislu í gegnum ráðgjafann, en þeir sem 

búa í búsetuþjónustu fá sína liðveislu í gegnum búsetuna og eru því  ekki taldir með hér 

(Guðrún Kristinsdóttir, munnleg heimild 27.mars 2015).  

Stuðningsfjölskyldur 

Samkvæmt 21.grein laga um málefni fatlaðra nr. 59/1992 skulu fjölskyldur fatlaðra barna 

eiga kost á þjónustu stuðningsfjölskyldu ef þörf krefur. Þörf fyrir þjónustu er metin hverju 

sinni út frá fötlun barns og aðstæðum fjölskyldunnar. Við gerð matsins er horft til aldurs 

barnsins, fötlunar, umönnunarþunga og félagslegra aðstæðna fjölskyldunnar. Samkvæmt 

reglugerð um stuðningsfjölskyldur fyrir fötluð börn og fjölskyldur þeirra sem sveitarfélagið 

setti sér skal félagsþjónustan sjá til þess að til séu fjölskyldur sem eru tilbúnar að taka að 

sér börn sem stuðningsfjölskyldur (Akraneskaupstaður, 2012).  

Samkvæmt ársskýrslu félagsþjónustu Borgarbyggðar nutu  5 börn stuðningsfjölskyldna 

árið 2014 (Borgarbyggð, 2015). 

Barnavernd 

Upp koma tilfelli þar sem þroskaþjálfinn er kallaður inn til að starfa í barnaverndarmálum 

sveitarfélagsins og þarf hann því að vera vel að sér í Barnaverndarlögum. Samkvæmt þeim 

lögum skulu barnaverndarnefndir starfa innan hvers sveitarfélags og situr 

ráðgjafaþroskaþjálfinn í þessu tiltekna sveitarfélagi þar (Barnaverndarlög nr.80/2002).  

Ráðgjöf 

Eins og sjá má á starfsheitinu liggur stór hluti starfsins hjá ráðgjafaþroskaþjálfanum í 

ráðgjöf. Lýtur ráðgjöfin bæði að einstaklingum með fötlun, sem og foreldrum og umhverfi 

barna með fötlun, eins og grunnskólum, leikskólum, framhaldsskólum og vinnustöðum. 

Ráðagjafaþroskaþjálfinn tekur einnig þátt í teymisvinnu hjá einstaklingum með fötlun sé 

óskað eftir því (Borgarbyggð, 2015a). Þá aðstoðar hann foreldra fatlaðra barna við að 

sækja um umönnunarbætur. Börnunum er skipt í bótaflokka eftir  fötlunum sínum, og fá 

foreldrar greiddar hærri bætur ef börnin eru mikið fötluð (Guðrún Kristinsdóttir, munnleg 

heimild 7. mars 2015). 

 

5.4 Forstöðumaður verndaðs vinnustaðar 

 

Auk starfsins í stjórnsýslu Borgarbyggðar starfar ráðgjafaþroskaþjálfinn einnig sem 

forstöðumaður á vernduðum vinnustað í 50% starfshlutfalli sem verður farið nánar út í 

hér á eftir. Hefur hann sinnt þessu starfi samhliða ráðgjafaþroskaþjálfastöðunni síðan í 

janúar 2014, og því nauðsynlegt að varpa einnig ljósi á þetta starf. Um þessar mundir er 

þó ráðgjafaþroskaþjálfinn í barneignarfríi og starfar á meðan einungis í stjórnsýslunni svo 

fengin var afleysing fyrir hann á verndaða vinnustaðnum, en þar sem það telst til hans 

vanalegu starfa verður það tekið með í ritgerðina. Sá aðili sem var ráðinn til afleysingar er 

einnig þroskaþjálfi og lauk námi árið 2007, um leið og hinn þroskaþjálfinn. 

 Samkvæmt lögum um málefni fatlaðra nr. 59/1992 skal starfrækja þjónustustofnanir í 

þeim tilgangi að koma til móts við sértækar þarfir fatlaðs fólks svo það megi lifa 

sjálfstæðara lífi. Þá er átt við hæfingarstöðvar, dagvistunarstofnanir, skammtímavistanir 

og verndaða vinnustaði. Í Borgarbyggð er rekin Fjöliðja, og er hæfing í sama húsnæði, og 

er ráðgjafaþroskaþjálfinn í 50% starfshlutfalli þar sem forstöðumaður verndaðs 

vinnustaðar.  

Áður fyrr var Fjöliðjan í Borgarnesi rekin sem deild innan Fjöliðjunnar á Akranesi en um 

áramótin 2013-2014 tók Borgarbyggð yfir reksturinn (Borgarbyggð, 2015a).  

Fjöliðjan er verndaður vinnustaður og fjallað er sérstaklega um hann í skýrslu 

Borgarbyggðar varðandi þjónustu við fatlað fólk, eins og sjá má í kaflanum um þjónustuna 

í Borgarbyggð.  Samkvæmt reglugerð um atvinnumál fatlaðra eru verndaðir vinnustaðir 

þjónustustofnanir sem er ætlað að reka þjónustustarfsemi. Með vernduðum vinnustöðum 

er markmiðið að skapa atvinnutækifæri fyrir fatlað fólk þar sem gerð er krafa um 

vinnuframlag gegn launum og einnig að veita launuð störf þeim sem ráða ekki við sömu 

kröfur um framleiðni og eru gerðar í áðurnefndum atvinnutækifærum. Er einstaklingur 

ræður sig á verndaðan vinnustað skal gerður við hann atvinnusamningur þar sem fram 

koma réttindi hans og skyldur (Reglugerð um atvinnumál fatlaðra 376/1996). Í Fjöliðjunni 

starfa að jafnaði 6 starfsmenn (Borgarbyggð, 2015b). 

Húsnæði Fjöliðjunnar  skiptist í tvennt. Öðrum megin í húsinu er Fjöliðjan, verndaður 

vinnustaður, þar sem greidd eru laun og er aðalstarfsemin þar dósamótttaka og önnur 

tilfallandi verkefni. Hinum megin í húsinu er hins vegar starfrækt hæfing fyrir fólk með 

skerta starfsgetu og þar eru ekki greidd laun. Starfsemi þessa tveggja staða tengist ekkert 

en þeir deila kaffistofu. Í Fjöliðjunni er leiðbeinandi í 100% stöðu og í hæfingunni eru tveir 

leiðbeinendur, annar í 80% stöðu og hinn í 50% stöðu. Þá á forstöðumaðurinn að vera í 

50%, stöðu en hún var hækkuð tímabundið í 80% starf, bæði vegna aukningar á mikið 

fötluðum starfsmönnum og einnig vegna áætlana um að koma starfsmönnum út á hinn 

almenna vinnumarkað á örorkusamningum, en gerð þeirra er tímafrek (Borgarbyggð, 

2015a).  

Örorkuvinnusamningar fela í sér að hjálpa fötluðum einstaklingum að finna sér vinnu á 

almennum vinnumarkaði. Gerður er samningur við viðkomandi einstakling um kaup og 

kjör sem á að vera í samræmi við kjör annarra starfsmanna. Í samræmi við starfshlutfall 

einstaklinganna eru bætur þeirra skertar en eitt af skilyrðum þess að fá 

örorkuvinnusamning er að viðkomandi einstaklingur hafi skerta starfsgetu og að tekjur 

hans komi frá Tryggingastofnun ríkisins. Sá vinnustaður sem einstaklingurinn starfar á fær 

svo endurgreitt ákveðið hlutfall (aldrei minna en 25% og aldrei meira en 75%) af 

laununum, og sér Tryggingastofnun ríkisins um að endurgreiða umræddum fyrirtækjum 

gegn afriti launaseðla (Tryggingastofnun ríkisins, e.d.). 

Bæði Fjöliðjan og hæfingin falla undir reglugerð um atvinnumál fatlaðra og þar kemur 

fram að hæfingin felist í kerfisbundinni og alhliða starfs- og félagslegri þjálfun sem sé 

ætlað að stuðla að því að einstaklingurinn verði hæfari til atvinnuþátttöku. Lokamarkmið 

hæfingar er ávallt það að auka hæfni einstaklingsins og gera honum kleift að sækja sér 

starf á almennum atvinnumarkað. Fatlað fólk skal sækja hæfingu eftir því sem hentar 

hverjum og einum (Reglugerð um atvinnumál fatlaðra 376/1996). Að jafnaði starfa 7 

einstaklingar í hæfingu en oft eru þeir færri í einu þar sem sumir þeirra eru í hlutastarfi á 

almennum vinnumarkaði eða við nám í Menntaskóla Borgarfjarðar (Borgarbyggð, 2015a). 

Fjöliðjan/hæfing er opin alla daga frá 9-16 en viðvera starfsmanna fer alfarið eftir getu og 

þörfum þeirra einstaklinga sem að sækja Fjöliðjuna/hæfingu (Borgarbyggð, 2015b). 

 

Ljóst er að þroskaþjálfinn sem um ræðir á að sinna mörgum störfum. Helstu verkefni hans 

lúta að liðveislu, stuðningsfjölskyldum, barnavernd, ráðgjöf, atvinnumálum fatlaðs fólks, 

gerð örorkuvinnusamninga og almennum réttindum fatlaðs fólks, þar sem þroskaþjálfinn 

er oft spurður álits af þeim einstaklingum sem hann starfar með. Mikilvægt er að 

þroskaþjálfinn hafi þekkingu á þeim lögum og reglugerðum sem varða þessi verkefni. 

Einnig er nauðsynlegt að þroskaþjálfinn þekki skipulag þjónustunnar til að vera með það á 

hreinu hveju skjólstæðingar hans eiga rétt á. Öll þessi verkefni eiga að falla undir 100% 

starf hjá einum þroskaþjálfa og því tel ég nokkuð ljóst að mikið sé lagt á eina manneskju. 

6 Viðtöl 

 

Til að fá betri skilning á störfum ráðgjafaþroskaþjálfa voru tekin stutt viðtöl við hann 

sjálfan í stjórnsýslunni, og svo forstöðuþroskaþjálfann sem leysir af í Fjöliðjunni/hæfingu. 

Einnig voru tekin stutt viðtöl við forstöðumann búsetunnar og fræðslustjóra 

Borgarbyggðar  sem lét af störfum er nýr sviðsstjóri tók til starfa, sem og nýja 

sviðsstjórann. 

Viðtalið við ráðgjafaþroskaþjálfann fór fram í ráðhúsi Borgarbyggðar. Það tók um 15 

mínútur og var tekið upp á farsíma með ákveðnu forriti. Viðtalið við forstöðuþroskaþjálfa 

verndaða vinnustaðarins var óformlegt og fór fram á vinnustaðnum innan um starfsmenn 

og var einnig tekið upp á farsíma. Unnið var úr þessum viðtölum með hjálp upptakanna og 

þau skrifuð upp frá orði til orðs til að betra væri að vinna úr þeim. 

Viðtölin við fræðslustjórann, sviðsstjórann og forstöðumann búsetunnar fóru fram á 

skrifstofum þeirra og voru lykilsvör punktuð niður. Þau viðtöl, sem voru stutt, voru einnig 

notuð í tengslum við vettvangsnám höfundar og fylgdu því ekki grunnspurningunum eins 

nákvæmlega og hin, þó að miklar umræður hafi skapast í kringum þau. Unnið var úr þeim 

punktum sem neminn tók meðan á viðtalinu stóð og hefur svörunum verið fylgt eins og 

þau komu fyrir og þau skrifuð upp á sama máta og viðtölin við þroskaþjálfana til að hægt 

væri að bera þau saman og túlka á sama máta og hin viðtölin. 

6.1 Undirbúningur 

Viðtölin voru skipulögð með smávægilegum fyrirvara og fundartími ákveðinn í samráði við 

viðmælendur. Til að undirbúa viðtölin voru settar niður á blað nokkrar grunnspurningar. 

Eftirfarandi spurningar voru notaðar sem grunnur að viðtölum við þroskaþjálfana: 

 Hver er upplifun þín af því að starfa sem þroskaþjálfi í Borgarbyggð? 

 Hvaða viðmóti finnst þér þú mæta í starfi þínu sem þroskaþjálfi? 

 Nú eru talin upp atriði sem ráðgjafaþroskaþjálfinn á að sinna samkvæmt 

starfslýsingu, er sá listi tæmandi eða eru verkefni sem þarf að sinna sem eru ekki 

talin upp? 

 Telur þú að 50% starfshlutfall nægi til að uppfylla þær kröfur sem eru gerðar til 

starfa þroskaþjálfans? Ef svo er ekki, hver er þá þörfin? 

 Ráðgjafaþroskaþjálfinn er einnig í 50% stöðu sem forstöðumaður verndaðs 

vinnustaðar. Telurðu að hann nái að sinna báðum störfum á fullnægjandi hátt og 

ef svo er ekki, hver er ástæðan fyrir því? 

 Nú liggur ákveðin hugmyndafræði að baki þroskaþjálfanáminu. Telurðu að þú náir 

að starfa eftir þeirri hugmyndafræði í starfi þínu hjá Borgarbyggð? 

 Telurðu að það sé skortur á fagmenntuðu starfsfólki í þessum málaflokki? Hvers 

konar starfsfólki þá? 

 Hvernig upplifirðu stöðu fatlaðs fólks innan Borgarbyggðar? 

 Telurðu að þjónustan við fatlað fólk hafi breyst við yfirfærsluna og ef svo er á 

hvaða hátt? 

 Nú er nýkomin út skýrsla um stefnumótun þjónustu við fatlað fólk í Borgarbyggð. 

Hefurðu kynnt þér þá skýrslu og ef svo er, hvað finnst þér um hana? 

Fræðslustjórinn, sviðsstjórinn og forstöðumaður búsetunnar fengu aðrar spurningar en 

þær voru meðal annars: 

 Hefurðu kynnt þér hvað felst í starfi þroskaþjálfa? 

 Hvernig finnst þér það viðhorf sem fatlað fólk mætir innan Borgarbyggðar? 

 Telurðu að þjónustan við fatlað fólk hafi breyst við yfirfærsluna og ef svo er, á 

hvaða hátt? 

 Nú er nýkomin út skýrsla um stefnumótun þjónustu við fatlað fólk í Borgarbyggð. 

Hefurðu kynnt þér þá skýrslu og ef svo er, hvað finnst þér um hana? 

Fáir siðferðilegir þættir komu fram en höfundur er fæddur og uppalinn í Borgarbyggð og 

þar þekkjast langflestir á einhvern máta. Því þurfti ég að vera meðvituð um að taka 

viðtölin með opnum huga og mynda álit út frá spurningum og svörum en ekki einungis 

upplifun í vettvangsnámi og umræðu varðandi starfið og málefni fatlaðs fólks í 

sveitarfélaginu. 

6.2 Helstu niðurstöður 

 

Þær niðurstöður sem hér verða kynntar byggja á þeim viðtölum sem tekin voru. Eins og 

fram hefur komið voru viðtalsrammar ekki þeir sömu fyrir alla viðmælendur, heldur fóru 

eftir því við hverja var talað. Hér á eftir verða fyrst birtar helstu niðurstöður úr viðtölum 

við þroskaþjálfana tvo og síðan niðurstöður úr hinum viðtölunum.  

6.2.1 Viðtöl við þroskaþjálfa 

Í greiningu á viðtölunum komu fram nokkur sameiginleg þemu sem voru viðmót og 

skilningur, hugmyndafræði starfsins, viðmót gagnvart fötluðu fólki, þjónustan í 

Borgarbyggð, skýrslan um stefnumótun varðandi þjónustu við fatlað fólk og svo atriði 

varðandi fagfólk.  

 

Hugmyndafræði starfsins 

Aðspurðir segjast þeir báðir reyna að starfa eftir þeirri hugmyndafræði sem þeir lærðu, en 

hún felur í sér baráttu fyrir réttindum fatlaðs fólks sem og vinnu með sjálfræði og 

valdeflingu. Þó viðurkennir ráðgjafaþroskaþjálfinn að auðvelt sé að gleyma sér í starfsemi 

þess staðar sem maður vinnur á. Nefnir hann að eftir að hafa unnið náið með sínum 

yfirmanni, félagsmálastjóra, sé hann farinn að horfa svolítið á börnin sem hann starfar 

með sem peninga þar sem allt kostar og alltaf sé verið að reyna að spara. Þó hann reyni 

að láta það ekki bitna á starfinu þá geri það það eflaust að einhverju leyti.  

Viðmót gagnvart fötluðu fólki 

Hvað varðar viðmótið sem fatlað fólk mætir telja báðir þroskaþjálfarnir að það séu ekki 

fordómar gagnvart fötluðu fólki í Borgarbyggð heldur einkennist viðmótið í raun af 

skilningsleysi. Enn tíðkast sá hugsanagangur að fatlað fólk séu bara stór börn og óttaleg 

grey og enn gengur fólk að fötluðum einstaklingum, klappar þeim á höfuðið og segir þeim 

að þeir séu duglegir. Einnig nefna þroskaþjálfarnr að vegna þessa viðhorfs fái fatlað fólk 

innan Borgarbyggðar að komast upp með töluvert, sem geri starf þroskaþjálfa aðeins 

erfiðara þar sem þeir reyna að stuðla að valdeflingu og sjálfstæði. Enn ber mikið á 

ölmusuhugsunagangi, sem er þó ekki illa meintur en er einungis í samræmi við þá 

staðalímynd að fatlað fólk sé hálfgerð grey. Nefnir forstöðuþroskaþjálfinn til dæmi 

varðandi fatlaðan einstakling sem keyrði eftir að hafa fengið sér áfengan drykk en 

lögreglumaðurinn sem stöðvaði viðkomandi sleppti honum án sektar þar sem hann 

vorkenndi viðkomandi einstakling. Slíkar athafnir eru bæði rangar og hindra það að fatlað 

fólk geti tekið ábyrgð á eigin lífi og valdeflst. 

Þjónusta eftir yfirfærslu 

Þroskaþjálfarnir telja báðir að þjónustan sé betri eftir yfirfærsluna þar sem nú sé hún öll 

sótt á sama stað, en ráðgjafaþroskaþjálfinn nefnir þó að peningarnir hafi horfið eftir 

yfirfærsluna. Svo hafi komið SIS-mat sem flokkaði fólk í raun minna fatlað en það var, sem 

skerti fjárhaginn enn meira svo það hefur verið eilífur niðurskurður þar sem mætti í raun 

vera meiri uppbygging og meiri þjónusta. Því hafi SIS-matið í raun bara flækt hlutina þegar 

það átti að einfalda þá. 

Skýrsla um stefnumótun í málefnum fatlaðs fólks 

Í framhaldi af umræðu um þjónustuna í Borgarbyggð er rætt um skýrslu um stefnumótun í 

málefnum fatlaðs fólks innan sveitarfélagsins. Þroskaþjálfarnir eru á sama máli varðandi 

þessa skýrslu og segja að hún sé í raun ekki stefna heldur frekar yfirlit yfir stöðu mála eins 

og hún er í dag og það sem þyrfti að gera. Meira sé rætt um steinsteypu og húsakost 

heldur en um fólkið sem notar þjónustuna og þá hugmyndafræði sem þarf að starfa eftir 

með tilheyrandi virðingu og mannréttindanálgun. Nálgast þarf þessa skýrslu með varúð, 

því samkvæmt forstöðuþroskaþjálfanum er hún svolítið barns síns tíma, þó hægt væri að 

vinna heildræna stefnu út frá henni með tilkomu fagfólks sem hefur hugmyndafræðina og 

lykilhugtök á hreinu. Þessu er ráðgjafaþroskaþjálfinn sammála.  

Viðmót og skilningur 

Aðspurðir segja báðir þroskaþjálfarnir að upplifun sín af starfi sem þroskaþjálfi innan 

Borgarbyggðar sé fín en þeir vinni mikla vinnu, mikið álag sé á þeim og þeir starfi mikið 

einir. Viðmótið sem þeir mæti frá samstarfsmönnum og fólki sem tengist starfinu sé ágætt 

en í raun viti enginn hvað þeir geri í sínu starfi, fólk haldi hreinlega að þeir eyði deginum í 

að klippa og líma. Forstöðuþroskaþjálfinn segir að það sé í raun fyrst núna sem fólk sé að 

átta sig á að hann starfi í Fjöliðjunni/hæfingu sem yfirmaður, en hann hefur leyst 

ráðgjafaþroskaþjálfann af þar í 8 mánuði. Verkefnin sem þeir fá sem þroskaþjálfar eru 

ótalmörg og á fjölmörgum sviðum, eins og liðveisla, ráðgjöf, barnavernd, atvinna með 

stuðningi og skipulagsstörf. Ekki er mikill skilningur á umfangi þeirra verkefna þar sem 

hvort staða um sig á einungis að vera 50%, og því eiga bæði störfin að vera á einni og 

sömu manneskjunni sem er verulegt álag á eina manneskju. Telja báðir þroskaþjálfarnir að 

bæði stöðugildin eigi að hækka en eru þó ekki sammála um hlutföllin. Báðir telja að 

forstöðumaður verndaðs vinnustaðar geti hæglega verið í 100% starfi með þeirri aukningu 

á verkefnum sem þar hafa orðið og fyrirliggjandi flutningi á starfseminni. 

Ráðgjafaþroskaþjálfinn telur að sitt starf væri fínt sem 80% staða  en 100% væri of mikið, 

en forstöðuþroskaþjálfinn vill hins vegar sjá báðar stöður í 100% starfshlutfalli. 

 

Fagfólk innan Borgarbyggðar 

Báðir telja að það skorti fagfólk í störf með fötluðu fólki en Borgarbyggð hefur ekki viljað 

ráða fleira fagfólk, og mátti til dæmis forstöðuþroskaþjálfinn ekki ráða faglært fólk inn á 

verndaða vinnustaðinn og sést sú stefna víðar í sveitarfélaginu. Báðir telja að starfið 

myndi breytast til hins betra ef fengist fólk sem starfaði í takt við þá hugmyndafræði sem 

ríkjandi er og þá myndi staða fatlaðs fólks í samfélaginu einnig verða betri þar sem stuðlað 

væri markvisst að valdeflingu og auknum sýnileika með því að fjarlægja hindranir 

samfélagsins. Til þess að það megi verða þurfa þroskaþjálfar að vera sýnilegri í 

samfélaginu og stuðla að vitundarvakningu um störf sín. Með auknum sýnileika eykst 

vitneskja sem verður ef til vill til þess að þroskaþjálfar fái að starfa á breiðari vettvangi 

innan Borgarbyggðar. 

Umræður 

Í samræðum er spunnust út frá grunnspurningunum var ráðgjafaþroskaþjálfinn spurður 

hvað hann héldi að myndi gerast er forstöðuþroskaþjálfinn lyki störfum og hann ætti að 

taka við því starfi aftur. Ráðgjafaþroskaþjálfinn viðurkennir að hann kvíði fyrir þeim degi 

og að hann vilji í raun ekki taka við því starfi aftur, en að sama skapi lifi hann ekki á 50% 

starfi eingöngu og því sé hann í töluverðri klemmu. Hann veit að hann getur ekki sinnt 

báðum störfum sem skyldi og það bitnar í raun á báðum störfum, en það er lítill skilningur 

á því og einungis horft í stöðugildi og fjárhagsáætlanir. 

Forstöðuþroskaþjálfinn var einungis ráðinn til eins árs í afleysingar og viðurkennir að það 

sé eflaust ástæðan fyrir því að hann hefur verið óhræddur við að hrista upp í hlutunum 

þar sem þörf hafi verið á breytingum, eins og í Fjöliðjunni/hæfingunni þar sem hafi ekki 

verið neitt faglegt starf. Segist hann skilja að það sé auðvelt að missa dampinn í störfum 

sem þessum, þar sem þroskaþjálfinn starfar mikið einn, og þegar enginn sé skilningurinn 

þá sé starfið verulega erfitt og slítandi.    

 

6.2.2 Viðtöl við aðra aðila 

Hér á eftir eru niðurstöður viðtala við fræðslustjórann, sviðsstjórann og forstöðumann 

búsetuþjónustunnar. Þeirra spurningar voru ekki þær sömu og þroskaþjálfanna þar sem 

þessi viðtöl voru tekin í tengslum við vettvangsnám höfundar. Viðtölin voru ákvörðuð í 

samráði við viðmælendur og voru ekki tekin upp. Teknir voru minnispunktar meðan á 

viðtölunum stóð og þeir notaðir við greiningu þeirra. 

Fræðslustjóri og sviðsstjóri 

Þar sem bæði þessi viðtöl voru stutt og greina mátti sameiginleg þemu verður greint frá 

þeim sameiginlega. 

Viðtölin við fræðslustjóra Borgarbyggðar og nýja sviðsstjórann voru óformleg og tóku 

stutta stund, en báðir aðilar voru spurðir í upphafi hvort þeir vissu hvað fælist í menntun 

og störfum þroskaþjálfa. Báðir aðilar sögðu strax að þeir hefðu því miður ekki hugmynd 

um hvað fælist í störfum þroskaþjálfa og að þeir hefðu aldrei kynnt sér það. Eftir stutta 

kynningu höfundar um námið þá fannst báðum aðilum að menntunin væri áhugaverð og 

fæli í sér góða hluti en þeir höfðu þó aldrei heyrt um þetta áður. Þá nefndi fræðslustjórinn 

að fyrra bragði að það þyrfti að gera kynningargrein á störfum þroskaþjálfa til að gefa út 

innan Borgarbyggðar þar sem fæstir vissu hvað starf þroskaþjálfa fæli í sér. 

 Sviðsstjórinn gat þá í raun ekki svarað fleiri spurningum þar sem hann hefur aldrei starfað 

með fötluðu fólki eða í neinu tengdu málefnum fatlaðs fólks en hann á þó eftir að setja sig 

inn í þessi mál innan Borgarbyggðar. Er viðtalið við fræðslustjóra var tekið var skýrslan um 

stefnumótun í þjónustu við fatlað fólk innan Borgarbyggðar ekki komin út og því ekki 

spurt út í hana. Í raun kom ekki fleira sem tengist þessari ritgerð fram í viðtölunum. 

Forstöðumaður búsetuþjónustu Borgarbyggðar 

Viðtalið við forstöðumann búsetuþjónustunnar fór fram á skrifstofu hans. Hann er lærður 

iðjuþjálfi og hefur starfað við búsetuna í mörg ár. Hann hafði vitneskju um menntun og 

störf þroskaþjálfa og samsamar sig í raun með þeirri hugmyndafræði sem þroskaþjálfar 

starfa eftir. Hann telur að viðhorfið sem fatlað fólk mætir innan Borgarbyggðar sé ágætt 

en ekki meira en það og að enn ríki mikil forræðishyggja gagnvart fötluðu fólki, en það 

stafi þó ekki af fordómum heldur þekkingarleysi þar sem þessi hópur fólks sé ekki 

nægilega sýnilegur. Er hann er spurður út í þjónustuna eftir yfirfærslu telur hann að fyrst 

hafi ekki verið mikill munur á því hjá svæðisskrifstofunum eða hjá Borgarbyggð, en eftir 

því sem lengra líði frá yfirfærslunni komi sífellt í ljós fleiri ókostir. Að hans mati vantar 

mikið upp á heildræna stefnu í málefnum fatlaðs fólks innan Borgarbyggðar og einnig upp 

á hugmyndafræðina sem er í gangi í málefnum fatlaðs fólks innan Borgarbyggðar, eða 

skort þar á. 

7 Samantekt og lokaorð 

Ritgerð þessi fjallar um störf þroskaþjálfa innan Borgarbyggðar. Til að varpa mætti ljósi á 

störf hans var nauðsynilegt að fjalla um þróun þroskaþjálfastarfsins sem og þróun í 

málefnum fatlaðs fólks. Til upplýsingaöflunar voru tekin stutt viðtöl og notaðar voru 

heimildir sem mátti finna á heimasíðu sveitarfélagsins varðandi skipulagningu 

þjónustunnar í Borgarbyggð og starf þroskaþjálfans. 

Mikið hefur breyst frá því að saga þroskaþjálfa og fatlaðs fólks hófst á Íslandi. Fatlað fólk 

er ekki lengur vistað á sólarhringsstofnunum heldur býr nú úti í samfélaginu. Réttindi þess 

eru tryggð með lögum og reglugerðum sem reynist vel þó alltaf megi gera betur. 

Læknisfræðilegi skilningurinn á fötlun er ekki lengur ríkjandi skilningur, heldur byggist sýn 

fólks í samfélagi nútímans mestmegnis á félagslega skilningnum á fötlun. Með aukinni 

þekkingu og auknum sýnileika fatlaðs fólks verður það sífellt greinilegra að við búum í 

samfélagi margbreytileikans og því ber að fagna. 

Samhliða þróun í málefnum fatlaðs fólks hafa nám og störf þroskaþjálfa einnig þróast. 

Störf þeirra og nám hófust á Kópavogshæli sem gæslusystur en í dag heitir þessi fagstétt 

þroskaþjálfar og starfar á mörgum sviðum samfélagsins í mörgum ólíkum störfum sem 

einkennast ekki einungis af umönnun. Þroskaþjálfar hafa hagsmuni þeirra einstaklinga 

sem þeir starfa með að leiðarljósi og starfa eftir hugtökum eins og sjálfræði og valdeflingu 

(Þroskaþjálfafélag Íslands, e.d).  

Þroskaþjálfar taka oft á tíðum þátt í réttindabaráttu fyrir þá einstaklinga sem þeir starfa 

með og er umræðan um sjálfstætt líf og mannréttindi hávær. Sú þjónusta sem 

sveitarfélögin veita eftir yfirfærslu byggist á lögum og reglum varðandi málefni fatlaðs 

fólks, þó að fjárhagur skerði þá þjónustu einstaka sinnum. 

 

Eftir yfirfærslu á málefnum fatlaðs fólks til sveitarfélaganna hóf ráðgjafaþroskaþjálfi störf 

innan stjórnsýslu Borgarbyggðar. Hans helstu verkefni lúta að liðveislu, 

stuðningsfjölskyldum, umönnunarbótum, ráðgjöf, barnavernd og öðru sem til fellur 

(Borgarbyggð, 2010). Samhliða starfinu sem ráðgjafaþroskaþjálfi starfar téður þroskaþjálfi 

einnig sem forstöðumaður verndaðs vinnustaðar og vinnur þar að, auk skipulagningar 

starfsins, gerð atvinnusamninga auk tilfallandi verkefna sem tilheyra starfinu (Lilja 

Gissurardóttir, munnleg heimild, 24.apríl 2015).  

Miðað við niðurstöður viðtala er mikið, jafnvel of mikið, lagt í hendurnar á einum 

þroskaþjálfa. Bæði störfin eru umfangsmikil og hvort um sig á einungis að vera 50% starf 

sem, samkvæmt viðtölum, er ekki raunhæft. Lítill skilningur er á störfum þroskaþjálfa sem 

og málefnum fatlaðs fólks innan Borgarbyggðar og þörf er á breytingu samkvæmt 

viðtölum. Nauðsynlegt er að hugmyndafræði fatlaðs fólks, sem og hugmyndafræði 

þroskaþjálfa, verði sýnilegri til að auka skilning og bæta þjónustu. 

 

Upplifun mín af stöðu mála í Borgarbyggð er ágæt. Skilningurinn á störfum þroskaþjálfa, 

eða skortur þar á, kom mér þó á óvart. Þá kemur mér einnig á óvart hversu lítil vitneskja 

er um þá hugmyndafræði sem er í málefnum fatlaðs fólks. Margt hefur breyst síðustu árin 

eins og sjá má hvað varðar sögulega þróun en upplifun mín varðandi þróun í Borgarbyggð 

er sú að sveitarfélagið sé svolítið að heltast úr lestinni. En ég tel þó að með aukinni 

vitneskju og fræðslu megi bæta núverandi ástand og stuðla að aukinni þróun varðandi 

málaflokk fatlaðs fólks sem og varðandi störf þroskaþjálfa. Til að þetta megi verða þurfa 

þeir þroskaþjálfar sem nú starfa innan Borgarbyggðar að standa á sínu og verða sýnilegri í 

starfi. Ráðgjafaþroskaþjálfinn hefur í raun of mikið á sinni könnu með bæði störfin á 

herðum sínum og til að það breytist verður hann að gera grein fyrir þessum vanda. Bæði 

störfin verðskulda að þeim sé sinnt af heilum hug svo vel megi gera. Ekki er það einungis 

mikilvægt að störfin séu aðskilin vegna álags á þroskaþjálfa, heldur einnig vegna 

þjónustunotenda. Gæði þjónustunnar ráðast af því hversu vel starfinu er sinnt og í 

núverandi mynd eru gæði þjónustunnar ekki jafnmikil og þau gætu orðið samkvæmt 

viðtölum við þroskaþjálfa. 

Áhugavert var að fjalla um ráðgjafaþroskaþjálfa þar sem ég sjálf hafði í raun ekki vitneskju 

um að þroskaþjálfar störfuðu á þessum vettvangi er ég hóf nám í þroskaþjálfafræðum 

haustið 2012. Ég tel líka að það hafi gert mér gott að fræðast um stöðu mála í 

Borgarbyggð þar sem ég mun koma til með að starfa innan sveitarfélagsins í framtíðinni 

og því er nauðsynlegt fyrir mig að kynna mér þær stefnur sem eru í gangi og þau störf sem 

þroskaþjálfar sinna innan Borgarbyggðar. 

 Sem lokaorð vil ég einungis nefna málsháttinn „að mörgu er að hyggja“ sem ég tel eiga 

vel við stöðu mála í málefnum fatlaðs fólks og hvað varðar störf þroskaþjálfa innan 

Borgarbyggðar.  

